
ЛАРЫСА ГЕНІЮШ  
 
 
Для шырокага кола аматараў беларускай паэзіі 

гэты зборнік вершаў з'явіцца першым знаёмствам з 
творамі Ларысы Геніюш, хоць яна і не пачынаючы 
паэт і не малады па ўзросту чалавек. Хутчэй можна 
сказаць іншае: яна зараз у той пары свайто веку, калі 
больш і часцей азіраюць пройдзены шлях, хоць у 
думках і марах усё яшчэ жывуць будучым, 
прыкладаючы мужныя намаганні да здзяйснення 
няздзейсненага. Жыццёвы лёс і абставіны складваліся 
на працягу дзесяцігоддзяў так, што голас таленавітай 
пясняркі не быў чуцен усяму народу. Былі гэтаму 
важныя аб'ектыўныя і суб'ектыўныя прычыны. 

Ларыса Антонаўна Міклашэвіч нарадзілася пад 
Ваўкавыскам, у вёсцы Гудзевічы, у 1910 годзе. 
Маленства і дзявочыя гады правяла на Гродзеншчыне. 
А калі трэба было пачынаць самастойнае жыццё, яе 
дарога злучылася з дарогай другога чалавека. 

У дваццатыя гады ўрад Чэхаславацкай 
рэспублікі вырашыў аказаць дапамогу прыгнечаным 
нацыянальнасцям буржуазнай Польшчы і вылучыў для 
моладзі Заходняй Беларусі пяцьдзесят месц у сваіх 
навучальных установах. Сярод шчасліўцаў, што трапілі 
пад апеку братняга народа, аказаўся і Іван Пятровіч 



Геніюш, ураджэнец мястэчка Зельва. У Празе ён набыў 
спецыяльнасць урача і з надзеяй вярнуўся дадому, але 
на радзіме для яго не знайшлося працы. Давялося зноў 
накіравацца ў гасцінную сталіцу Чэхаславакіі. На гэты 
раз малады лекар ехаў не адзін. З ім была і яго жонка 
Ларыса Антонаўна. 

Так юная беларуская паэтэса апынулася за 
межамі бацькаўшчыны. Аднак і на чужыне яна не 
забылася аб родным краі і яго людзях, жыла іх 
пачуццямі і марамі. Праўда, знаходзячыся далёка ад 
радзімы, яна адарвалася ад грамадскага руху 
тагачаснай Заходняй Беларусі, ад тых палітычных сіл, 
якія сапраўды стаялі на чале вызваленчай барацьбы 
беларускага народа. 

Крылатай чайкай узляцела Ларыса Геніюш у 
заходнебеларускай паэзіі трыццатых гадоў. У той час 
яе голас гучаў суладна з голасам заняволеных 
працоўных мас і звонкім рэхам разносіўся над 
прасторамі беларускіх вёсак і гарадоў. Пяснярка 
ўслаўляла тых, у каго арліны дух, хто здольны ісці 
цяжкай сцежкай служэння свайму народу і гатовы на 
самаахвярнасць у імя шчасця радзімы. Яна марыла 
пра «лепшую доленьку», пра святло над родным краем. 

Сацыяльныя і палітычныя матывы ў даваеннай 
наэзіі Л. Геніюш гучаць вельмі моцна, хоць па 
настраёвасці і мэтаімкнёнасці яны ў сваёй аснове не 
адэкватны грамадскім ідэалам заснавальнікаў 
рэвалюцыйнай заходнебеларускай паэзіі. 

Нас у творчасці Ларысы Геніюш цікавіць і 
вабіць іншае. Паэтэса ўмее глыбока і праўдзіва 
перадаць інтымныя пачуцці людзей. I там, дзе яна 
гаворыць аб каханні, радасці, надзеях або замілаванні 
да хараства бацькаўшчыны, там радкі яе вершаў 
іскрацца дарагімі самацветамі, запоўнены юнацкімі 

марамі, ірдзяцца цудоўнымі снамі і сагрэты глыбокай 
пяшчотай. Яскравым прыкладам такіх вершаў можа 
служыць верш «Мой лён і сны» (1937 г.). Паэзія працы 
спалучаецца тут з рамантыкай дзявочых летуценняў. 
Гераіня росціць лён і марыць ткаць дываны і паясы 
для таго, хто прысніўся ёй уночы. 

Паэтызацыя працы неад'емна ў Ларысы 
Геніюш ад паэтызацыі чалавека працы. Спакутаваны 
за доўгае сваё жыццё працаўнік уяўляецца паэтэсе 
святым («Бабулька», 1936 г.). Але часцей за ўсё 
пяснярка паказвае вобраз не старога працаўніка-
пакутніка, а маладога летуценніка, які за цяжкай 
працай марыць пра светлую долю і шчасце: 

 
Залаціцца кудзеля на прасніцы,  
гарыць сонца ў касе залатой.  
Пра палотны, пра долю, пра шчасце  
плывуць думкі за ніткай даўгой. 
(«За прасніцай», 1935 г.) 
 
З вялікай сілай і яскравасцю талент паэтэсы 

праявіўся ў пейзажнай лірыцы. У майстэрстве паказу 
маляўнічых карцін роднай прыроды, ёмістасці і 
пластычнасці вобразаў, трапнасці і сэнсавай 
мнагазначнасці кожнага паасобнага штрыха Ларыса 
Геніюш можа па праву спаборнічаць з прызнанымі 
паэтамі-пейзажыстамі як у сваёй роднай, так і ў 
іншых літаратурах. Зоркім свежым вокам яна ў 
будаённым і звычайным бачыць незвычайнае, 
прыгожае; пра тое, пра што многія паэты гаварылі не 
раз, умее сказаць сваё слова; паказаць прывычнае ў 
такім пераліве і спалучэнні фарб, як ніхто да яе раней 
пе паказваў. Мы з маленства памятаем вершы пра 
жніво Янкі Купалы, Якуба Коласа, Максіма Танка. 



Здаецца, усё сказана аб працаўніцах нашай старой 
вёскі, але чытаеш вершы Ларысы Геніюш і 
пераконваешся, што мажлівасці паэзіі 
неабмежаваныя: 

 
Сонца гладзіць па белай кашулі  
і цалуе ўсё плечы жняі.  
Пахінулась калоссе — быццам ветры 

нагнулі,— 
ціха звоніць, чакае, струіць.  
Заіскрылася сонца ў сярпе мігатлівым...  
Над плячамі жняі ж цэлы дзень  
узлятае ўсё ветрам узнятаю грывай  
даспелае золата жмень... 
(«Жнівом», 1937 г.) 
 
Прырода і людзі ў вершах Ларысы Геніюш 

жывуць адным жыццём, аднымі марамі і клопатамі. 
Вецер «гладзіць чало прапацеўшае, гуляе з кашуляй 
жняі» або на струнах хваль іграе сімфонію зорнай 
ночы, лён зацвітае сінню вачэй беларускіх дзяўчат; 
разбуджаны сонцам дзень глядзіць праз вокны хат; 
Нёман, нібы волат, гатовы ўстаць на дапамогу роднай 
краіне. Прырода суцяшае чалавека ў горы і адганяе 
стому, будзіць светлыя думкі і з'яўляецца крыніцай 
найвялікшага хараства. Родная краіна ўяўляецца 
паэтэсе ласкавым сонейкам, за шчасце яе не шкада 
ніякіх ахвяр. Паэтэса не проста дае замалёўкі родных 
краявідаў, а стварае жывыя карціны, у якіх чалавек 
адкрываецца прыродзе, а прырода адклікаецца на 
голас чалавека: 

 
Плыве песня квяцістым узорам,  
дум дзявочых гарачай струёй,  

калі сэрца разжаліцца зорам  
і заплача балючай тугой. 
 
Інтымная і пейзажная лірыка ўзнімае паэтэсу 

над сваім часам і знаходзіць водгук у сэрцы наступных 
пакаленняў.  

Набліжэнне і пачатак другой сусветнай вайны 
выклікалі ў душы пясняркі прыкметнае мітусенне, 
новыя трывогі. Узмацнілася туга па радзіме: 

 
Сэрцам матчыным Краіна, 
серабраным жытам,  
будзе зваць начамі сына  
чарай недапітай... 
(«На чужыне», 1941 г.) 
 
З далёкай Прагі сачыла Ларыса Геніюш і за 

грознымі падзеямі тытанічнай барацьбы савецкага 
народа з фашысцкімі захопнікамі. Яна сэрцам 
чуллівага чалавека спачувае братам, што трапілі ў 
няволю, пакутуе па бацькаўшчыне, якая ўся палае ў 
агні, бачыць, як пасумнелі родныя палі і дрэвы лісце 
пагублялі над ракою, а жураўлі з тугой адлятаюць у 
вырай. Часам яна нават узнімае голас пратэсту 
супраць здзекаў гітлераўцаў і заклікае не хіліць прад 
ворагам гордай галавы, ірваць кайданы прымусу, бо 
воля здабываецца ў барацьбе. I ўсё ж, мне здаецца, 
матывы барацьбы за свабоду і шчасце радзімы, 
грамадзянскай мужнасці, патрыятычнага доўгу, 
абавязку і свабодалюбства ў яе паэзіі прыглухлі тады, 
калі павінны былі грымець вечавым набатам над 
заняволеным, але не скораным краем. 

У 1942 годзе ў Празе выйшаў першы паэтычны 
зборнік Ларысы Геніюш «Ад родных ніў», але ён не стаў 



і не мог стаць падзеяй у літаратуры, хоць і заслугоўвае 
ўвагі сучаснага чытача. У той грозны час занадта былі 
непрымірымымі ўзаемаадносіны ваюючых станаў, каб 
у інтымнай і пейзажнай паэзіі хто-небудзь стаў шукаць 
нешта сугучнае эпосе. На фронце часта бывала так, 
што салдаты перад боем адмаўляліся ад хлеба і 
кансерваў, каб болей узяць патронаў і гранат, 
разважаючы так: без яды можна прабыць і некалькі 
сутак, а без боепрыпасаў не пратрымаешся і пяці 
мінут. Змагарам за свабоду і незалежнасць радзімы 
патрэбна была мужная грамадзянская паэзія 
змагання. 

Пасля Вялікай Айчыннай вайны Ларыса 
Геніюш жыве ў Савецкім Саюзе, а з 1956 года — у 
роднай Зельве, дзе яе муж, Іван Пятровіч, працуе 
ўрачом раённай бальніцы. 

У гасцінным уласным доме Геніюшаў часта 
бываюць пісьменнікі і журналісты з Мінска і Гродна, 
вучні мясцовых школ і грамадскія працаўнікі раёна. 
Ларыса Антонаўна часта выступае перад юнай зменай, 
удзельнічае ў штогодніх выстаўках кветак і друкуецца 
ў часопісах. 

Здаровы і свежы вецер радзімы вярнуў 
таленавітай пяснярцы яе юначыя сілы і 
працаздольнасць. Ларыса Антонаўна вырошчвае на 
сваім агародзе дзівосныя вяргіні і вельмі плённа 
працуе ў любімай для яе галіне паэзіі. Зразумела, 
перажытае не скора забываецца, і светапогляд не 
мяняецца так хутка, як сукенка або пальчаткі. Паэтэса 
ўсё яшчэ не можа расстацца з тугой: то ёй здаецца, 
што яна ўсяго толькі «госць на родным парозе» («Дзень 
яшчэ дагарэць не паспеў», 1961 г.), а вакол «густая 
цемень сцелецца ля ног» («Іду адна, а прада мною — 

ноч», 1962 г.), але адначасова ў яе паэзіі ўсё часцей і 
мацней гучаць радасныя, бадзёрыя матывы: 

 
Вымыў дожджык вербам косы над ракою,  
шумны іх палопгча вецер малады,  
міла гладзіць сонца ласкавай рукою —  
сушыць на галінках мокрыя сляды. 
 
Мацней адчуваецца еднасць Ларысы Геніюш з 

бацькаўшчынай, для шчасця і росквіту якой яна 
гатова аддаць усе свае сілы. 

Будучае савецкіх людзей, сацыялістычнай 
Айчыны ўяўляецца паэтэсе светлым і прыгожым. 
Звяртаючыся да маладых сваіх землякоў, зяльвянскіх 
вучняў, яна піша: 

 
А да сонца дарога адчынена,  
толькі крыллі расправіць шырэй.  
Захацець — і ўсё стала магчымае  
для харошых, працоўных людзен. 
(«Моладзі», 1966 г.) 
 
Лёс Ларысы Геніюш быў цяжкім і цярністым, 

нямала давялося выпіць горычы. I зараз, з філасоф-
скай разважлівасцю ацэньваючы мінулае, паэтэса 
прыходзіць да вываду, што жыццё непераможнае ў 
сваім поступе і трэба змагацца за яго. 

Юл. Пшыркоў 



ТРЫ ДАРОГІ 
 
Агарнуў хлапца раз такі сумлеў — 
прад сабою ён тры дарогі меў. 
Па аднэй пайдзе — стане важныМ ён, 
ды нязнаціме невясёлых дзён. 
 
Ад курганаў тых, ад сяла далей, 
а найдалей — дык ад сваіх людзей. 
Будзе мець там моц, грошы звонкія, 
жаль часамі, мо' за старонкаю... 
 
А другая йдзе к шчасьцю скораму 
і ідуць па ёй нашы ворагі. 
Пашто крыльлі мець, пашто вольным быць? 
Лепш за тую медзь варагам служыць! 
 
Быццам недруг жыць зь яго платаю, 
ды ня чуці сьлёз тых за кратамі. 
Хай сабе ў сяле з плячоў згорбленых 
ападзе жыцьцё шэрай торбаю. 
 
Хай магілаў ў ног прыбаўляецца, 
хай браты свае адхіляюцца... 
Сьцежка трэцяя йдзе няроўная, 
праз бары, лугі, праз чароўныя. 
 
Паміж сёламі, паміж хатамі, 
паміж сэрцамі, паміж братнімі. 
Ужо ня ворагі, не магутныя, 
а вітацімуць рукі скутыя. 
 
Рукі цьвёрдыя, ды мазольныя, 
сэрцы з крыўдаю паднявольнаю! 

Вочы з просьбамі, душы з ранамі, 
ўсё пытацімуць сьвету раньняга. 
 
Пры дарозе той чабор сьцелецца, 
узьгйшло на ёй волі зелейца. 
Паліваць яго трэба з ласкаю, 
на'т сьлязамі, на'т крывёй ўласнаю. 
 
Каб расло яно, ды магутнае, 
красавалася, рвала путы нам. 
Гэй, зарэе там раньне сьветлае! 
Прывітаньне шлюць дзеўкі ветліва... 
 
Гэй, лунае там даль бярозамі... 
Вораг вязьніцай страшыць грознаю, 
гневам пеніцца, грозіць сьмерцяю, — 
ўсё-ж пайшоў дзяцюк сьцежкай трэцяю. 
 
Сонца лашчыла асалодаю, 
краскі сыпала зямля родная. 
Калыхаў вецер пахам ліпавым, 
на дарогу зь ніў росы сыпалісь. 
 



ДЗЯДЫ 
 
Смалу і дзёгаць ў пушчах дабывалі 
з старых, вякамі пачарнелых пнёў 
і мёдам залацістым налівалі 
рады гліняных, паленых збаноў. 
 
Аружжа цьвёрдае кавалі сабе самі, 
вастрылі стрэлы, нацягалі лук, 
часамі быў аружжам толькі камень, 
ці двое дужых, гартаваных рук. 
 
I дзік, і лось, мядзьведзь — асілак буры, 
пад сілай рук ня раз у лесе паў. 
Цьвярдое ложа пакрывалі скуры, 
кругом сплывалі з дзераўляных лаў. 
 
Як дуб магутныя, адважныя як зьверы, 
адужалі ў лясох суровае жыцьцё. 
Перад цяжкою, кованай сякерай 
паганы вораг заўсягды уцёк. 
 
Калі-ж дружынаю за стол дубовы селі 
і кубкі пенным мёдам налілі — 
ня зналі меры буйнаму вясельлю 
сівыя продкі нашае зямлі. 
 
А калі князь агнём раскідаў віці, 
каб ісьці дружна Краю бараніць, — 
каўшы кідалі з мёдам залацістым, 
каваць зялеза, ды смалу паліць. 
 
Пад горды сьцяг зьбіраліся дружыны, 
грудзямі-мурам ворага спаткаць, 

нашчадкам імя слаўнае пакінуць, 
ды родных пушчаў недругу ня даць. 
 
Героям сыпаліся курганы-магільі. 
Міналі славы поўныя вякі, 
аж покуль вораг хітры не асіліў, 
Крывіцкі род з-над Нёману ракі. 
 
Ня ўзяў нам пушчаў, ветрам калыханых, 
магутных замкаў, слаўных гарадоў, 
ды ня прысвоіў славы на курганах, 
дзе тлеюць нашых попелы дзядоў. 
 
I часта вецер ноччу на магіле 
азьвецца стогнам волатаў сівых: 
— Мы Край грудзьмі сваімі баранілі, 
каб ўнук ў няволі, ў сораме заціх? 
 
Каб нашы землі, нашы пушчы, рэкі, 
чужак сваёй краінай называў, 
ды слаўна племя мучыў сяньня зьдзекам 
і нават мове волі не даваў? 
 
Так стогнуць сэрцы волатаў магутных, 
як, быццам, вецер жалем галасіў, 
што расьце Крывія маладая ў путах 
ды ўнук аб славе дзедавай забыў. 



ЛЁН 
 
То ня сонца пазалотай 
пакацілась на загон, 
То ня ў восень ля балота 
загарэўся пышны клён. 
 
То ня косы распусьціла 
сабе дзеўка па плячох, 
то ня хвалямі густымі 
льецца жыта у палёх. 
 
То ня восень павуціньнем 
аснавала, серабром, — 
залатога лёну жменя 
сыпле іскрамі кругом. 
 
Пад рукамі маладзіцаў 
лён ды з песьнямі паплыў, 
мігатліваю крыніцай, 
каласістай хваляй ніў. 
 
Трэплюць, чэшуць на кудзелі, 
скарб пушысты гладзяць свой, 
каб пад сьнежныя мяцелі 
прасьці сіваю зімой. 
 
Ня раз месяц па дарозе 
пройдзе ціха ля акна, 
ды, прысеўшы на бярозе, 
вып'е ночку аж да дна. 
 
А жанчыны аж да рана, 
пад лучынавы агонь, 

зь песьняй, думкай аб каханьні, 
будуць тонкі прасьці лён. 



ЗА ПРАСЬНІЦАЙ 
 
Калаўротак бурчыць сваю песьню 
пасівелых, далёкіх нам дзён. 
З пральлі пальцамі сьпевам ён песьціць 
залацісты на прасьніцы лён. 
 
Навіваецца нітка на шпулю 
із пад рук уцякаючы ў міг. 
Зь яе белыя будуць кашулі, 
будзе тонкі, узорны ручнік. 
 
Ды палотнаў сьцягі сьнегавыя 
забялеюць на сонцы вясной, 
зелень сьвежую цьвет як пакрые 
і чаромуху ў вэЛюм прыстрое. 
 
Калі воблакам рожава-белым 
ахінецца сад цьвету імглой, 
а дзяўчына затужыць нясьмела 
аб каханьні расьцьвіўшай вясной. 
 
Сьнежна белыя будуць кашулі, 
ды бялей за чаромухі бель, 
за галоўку старое бабулі 
і як яснага сонца пасьцель. 
 
— Як полаз, як колас, як волас, 
ты, ўнучанька, нітку прадзеш... 
Вечарамі накш пралі мы колісь 
пры лучыне, на верацяне... 
 
Так бабулька хаця дакарае, 
але радасьць у твары гарыць, 

бо ўнучкіна нітка такая, 
што танчэйшай ня можа і быць. 
 
Залаціцца кудзеля на прасьніцы, 
гарыць сонца ў касе залатой. 
Пра палотны, пра долю, пра шчасьце 
плывуць думкі за ніткай даўгой. 



ВЯЧЭРНЯЯ МІСТЭРЫЯ 
 
Золатам тканаю рызаю 
пакрылася неба бяз хмар. 
Пацеркі зораў нанізаных 
вечар кладзе на аўтар. 
 
Месяц-сьвяшчэньнік кадзіць 
бліскучым семенем зор. 
Сыплюцца зоры ў прысадзе 
на белы дзяўчыны прыпол. 
 
Б'юць цені паклоны набожныя, 
а распушчаны косы бяроз 
атулілі крыжы прыдарожныя, 
дзеравяны дзе церпіць Хрыстос. 
 
Май. Гараць сьвечкі нарцызаў, 
гараць сэрцы каханьня агнём. 
Блішчыць неба царкоўнаю рызай, 
кадзіць зорамі месяц кругом. 

НОЧ 
 
Ноч трапечыцца і зоры ярка сьвецяпь, 
вецер песьню запяяў цішэй... 
У блядых руках душу калыша месяц 
хістаючысь сярод заснулых дрэў. 
 
Снуюцца цені па пустой дарозе, 
на небе Воз адкінуў дышаль ў бок 
і хмараў сініх болей не развозіць; 
туман запутаўся над рэчкай у кустох. 
 
То тонкі вэлюм свой разьвесілі русалкі, 
каб вольна рытмам лебядзіных цёл 
прыйсьці, кружыцца, праляцець маланкай, 
аж пакуль птушкі не празвоняць дзень. 
 
Пакуль аж вецер зораў не патушыць, 
расою не зазвоніць лісьце лебяды, 
з рук месяц пусьціць разьпяяну душу, 
ноч ногі мокрыя ня выцягне з вады. 



ДЗЯЎЧЫНА 
 
Заглядзеўся раз на дзяўчыну пан, 
калі золатам сплылі на каптан, 
 
сплылі хвалямі косы льняныя 
на кашулю ёй палатняную, 
 
як цьвілі вясной ясна вочанькі 
ў полі сінімі васілёчкамі. 
 
— Будзеш, дзеўчына, будзеш паняю, 
са мной жыцімеш ў месьце каменным, 
 
ды рукамі, як лебедзь, белымі, 
жаць ня будзеш больш жыта сьпелага, 
 
рана росамі, мяжой-стужкаю, 
больш ня пойдзеш ўжо.разам з дружкамі. 
 
Кінеш прасьці лён, нітку белую, 
кінеш прасьніцу із кудзеляю. 
 
I не станеш больш ты за кроснамі 
патыкаць палёў сонца коскамі, 
 
ані вечарам, ды задуманым, 
не разжалішся песьняй сумнаю. 
 
Кідай, дзеўчына, сіні Нёман свой, 
кідай, дзеўчына, мілы край вясной. 
 
Кідай родную хату бацькаву 
і юргіні, што расьцьвітацімуць. 

 
Забудзь вочы ты Міхасёвыя —• 
я багацьце дам, жыцьцё новае. 
 
Будзеш ў месьце жыць, свае слугі мець, 
ды ня будуць ўжо больш бары шумець. 
 
Салавей цябе песьняй гучнаю 
не разбудзе больш ў ноч пахучую... 
 
З ветрам дзеравы абыймаліся, 
нівы буйныя калыхаліся... 
 
Толькі дзеўчыны сэрца вернае, 
ня хісталася, быццам дзерава. 
 
Не пакінула ракі Нёману, 
ні лясоў сівых з ціхім гоманам. 
 
Сяла роднага, Краю мілага, 
каб быць паняю, не пакінула. 
 
У сяле сваім песьняй, словамі 
сэрца цешыла Міхасёвае. 



КРАІНЕ 
 

Ці за рокат гучных громаў, 
што начамі б'юць, 
ці то за страху з саломы 
я цябе люблю? 
 

Ці за сумную мо' долю, 
за дзяўчат красу, 
ці за тыя ветры ў полі, 
бунтам што гудуць? 
 

Мо' за тыя навальніцы 
ў буйную вясну, 
за лязо мо' бліскавіцаў, 
што па хмарах тнуць? 
 

Ці за сілу гэтых бураў, 
што страсаюць сон, 
ці за ветру сьпеў хаўтурны, 
ці за братні стогн? 
 

Ці за ўздым бунтарны Нёмну 
ў скутых берагох, 
за пярэкліч ноччу цёмнай 
па старых шляхох? 
 
Ці за бор, як расшуміцца, 
гневам задрыжыць? 
Ці за зоры-зараніцы, 
што прыйдуць сьвяціць? 
 
Ці за сэрцы, што аб грудзі 
рытмам волі б'юць? 
Ах, за што-ж цябе, мой цудзе, 
як жыцьцё люблю? 

НАВУЧЫЛА МАЦІ 
 

Навучыла маці рожу замаўляці, 
навучыла маці вогнік адліваць, 
варагоў ўсялякіх для спакою ў хаце, 
а таёмны месяц навучыў кахаць. 
 

Вугалькі наотлях кіну я на воду, 
зь лёнам залацістым рожу я спалю, 
зашапчу ціхонька ўсякую нягоду, 
да зары урокі лёгка адальлю. 
 

Але калі месяц блісьне із-за хмараў, 
падсявае вецер зоры над зямлёй, — 
абаўюць галоўку нязнаныя чары, 
заварожаць сэрца, забяруць спакой. 
 

Нагінае вецер кволые галіны, 
прасявае месяц бляды сьвет наскрось, 
быццам-бы глядзелі вочы сакаліны, 
быццам-бы міргалі ціха на кагось. 
 

Расьпяяны вечар пацалуе губы, 
раскалыша песьня майго сэрца звон, 
толькі ціха вочы пэрлы-сьлёзы губяць - 
чаму гэта вечар, чаму то ня ён... 
 
Часта ясны месяц зоры пералічыць, 
ціхі сон з чупрынаў дрэвы страхануць, 
мне-ж усё здаецца кволае аблічча, 
не магу забыцца, не магу заснуць. 
 

Навучыла маці рожу замаўляці, 
навучыла маці вогнік адліваць, 
варагоў ўсялякіх для спакою ў хаце, 
а таёмны месяц навучыў кахаць. 



ДЫВАНЫ 
 

Аснавала дзеўчына дываны, 
аснавала сінія на зары. 
 

Вечарамі, ранкамі бўдзе ткаць, 
будзе толькі бёрдачка ляскатаць. 
 

— Ніткаю сярэбранай на утку 
ў зоры долю зрэбную разатку. 
 

Або вочы мілага — васількі. 
Можа гусі з выраю ля ракі. 
 

Вытку мо' вясёлкамі ў сіню-сінь 
нашу долю горкую, як палын. 
 

Вытку мо' каліну, як цьвіла; 
ці дарогу з выгану да сяла. 
 

Можа вытку рэчаньку ў трысьнікох, 
ці вянок расквечаны на лугох. 
 

Можа жыта сьпелае, як стаіць, 
сонца хвалі сьпеўныя серабрыць. 
 

Або вытку сонейка — Родны Край, 
шчасьлівую доленьку, уражай. 
 
Шчасьлівую доленьку, як у снох, 
вытку ніткай тоненькай на краснох. 
 
Пад сталёвьтм бёрдам ў ясны дзень 
жыцьцё каляровае зацьвіце, 
 
бо буду надзеямі звонка ткаць, 
будзе толькі бёрдачка ляскатаць. 

БАБУЛЬКА 
 
Прадзе нітку сівая бабулька... 
Лён — так бела яе галава! 
Быццам яснага сонца касулькі 
пачалі дзень вясьняны снаваць. 
 
Маршчын столькі ў задуманым твары 
каляінаў цяжкога жыцьця. 
Вось як быццам-бы плуг той папары 
баразнамі густымі пацяў. 
 
Пахілілісь, сагнуліся плечы 
і вялікім зрабіўся каптан, —  
то гады так ў жыцьці чалавечым 
на горб стройны заменьваюць стан. 
 
Гэта доля сялянкі цяжкая, 
часта сьлёзы няветлівым днём, 
гэтак нізка стан гібкі згінаюць, 
снуюць косы блядым серабром. 
 
Толькі вочы глядзяць гэтак міла... 
— Ці-ж, запраўды, бабулька, гады 
толькі плечы табе пахілілі. 
пакідаючы дух маладым? 
 
Ці-ж жыцьця усялякага хвалі 
толькі косаў туманную медзь 
табе бельлю густой аснавалі, 
пакідаючы сэрца гарэць? 
 
Раскажы, колькі дзён ты на тыдзень 
мусела бегчы прыгон адрабляпь, 



ды ўставаць пакуль сонейка ўзыйдзе, 
пакуль росы ўбяруць сенажаць. 
 
Як у паншчыну ты гадавала 
ды галубіла дзеці свае... 
Казкі, песьні, што доля снавала 
ў тыя дні, — сяньня мне запяі. 
 
Пакажы мне дзявочую хусту, 
андарак свой, што ткала тады, 
і хвартух, дзе ад вышывак густа, 
пояс, што насіў дзед малады. 
 
Ды скажы, чаму нітка льняная 
табе цудна на верацяне 
бы струна зіхаціць залатая, — 
чаму гэтак ня дарыцца мне? 
 
Адкажы мне, бабулька, таксама, 
чаму ў вечар, як молішся ты, 
дык твой твар ў валасоў белых раме 
ціха зьзяе, як быццам сьвяты?... 

УЖО ДАВОЛІ 
 
Ўжо даволі нам стагодзьдзі 
адну горыч піць! 
Боль і гора сваё годзе 
ў Нёмане тапіць! 
Ўстанем, крыўды нагародзім, 
запяём мы аб свабодзе, 
станем вольна жыць! 
 
Доўга мучыў вораг люты 
ў капцюрох сваіх... 
Голас волі ў сэрцах скутых 
ўсё-ж ды не заціх! 
Ўжо мінае час пакуты, 
паржавелі нашы путы, 
сяньня скінем іх! 
 
Гэй, паслухайце з курганаў, 
рыцары - браты! 
Ўжо ня сьцеляцца туманы 
паласьсём густым, — 
голькі сонца рве кайданы, 
асьвячае, гоіць раны, 
залаціць куты! 
 
Што было — навўкай будзе, 
мы-ж пайдзём ўпярод! 
Нашых сэрцаў не астудзіць 
на'т сібірскі лёд! 
Воля сілай б'е у грудзі, 
звонам веча кліча, будзіць 
цэлы наш народ! 
 



Хто з нас верным Краю сынам 
кажны ўздыме сьцяг! 
Для крывавых каляінаў 
мала пачуцьця! — 
мы з узьлётам сакаліным, 
для любой нясём Краіны 
дар свайго жыцьця! 

КРЫЛЬЛЕМ ВІХОР 
 
Крыльлем віхор наш бор збудзіў, 
на палёх зелянее рунь... 
Што ты ў краі чужым адзін 
сяньня, браце мой, не гаруй! 
 
Колькі ў Нёмне бурлівых хваль, 
колькі ў пушчах шуміць дубоў — 
столькі сэрцаў цьвёрдых, як сталь, 
столькі верных вартуе сыноў! 
 
З чорных хмараў ўстала рань, 
азарыла нам вокны сёл. 
У гору, ў сонца адважна глянь, 
там, дзе вольна ляціць арол. 
 
Наш арліны сягоньня лёт! 
Цяжкіх хмараў праб'ём стагі, 
сэрцам сплавім крыштальны лёд, 
сілай скінем з рук ланцугі! 
 
Воляй цемру замснім ў сьвет, 
верай зь неба прыклічам цуд; . 
залунае вясьняны цьвет, 
азарыць наш радзімы кут! 
 
Сілай сэрцы б'юць пад страхой — 
там крывіцкі пульсуе марш! 
Устане зь сёлаў курганны вой, 
адазьвецца, хто сэрцам наш. 
 
Дык ў ураджай нашых ніваў вер, 
што крывёю засеяў, брат! 



Сілы творчым парывам мер, 
для змаганьня за волю хат! 
 
Расшумеўся крывіцкі бор 
і дзірван гарэ новы плуг. 
А з-пад стрэхаў аж ў сэрца зор 
наш стыхійны ўдарыў дух! 

МАЛАДЫЯ КРЫЛЬЛІ 
 
Ужо сонца за морам ў пасьцельку лягло 
і птушка заснула прыкрыўшысь крылом: 
у норцы прыціхла ля мышанькі мыш — 
чаму ты сыночку так доўга ня сьпіш? 
Ці у ручкі малыя табе халадно? 
Ці ножанькі зьмёрзьлі пад тонкім радном? 
Вось месяц заглянуў на нашу пасьцель, 
і вугальчык зоркі на ніз паляцеў! 
Ня будзе ўжо болей начамі сьвяціць — 
пагас нейдзе сумна над рэчкай ў трысьці. 
Заплюшч свае вочкі — з-пад небных старон 
зьляціць матылёчкам табе ціхі сон!... 
А я табе песьню ціхонька сьпяю 
пад думкі, што голаў ўскружылі тваю... 
 
— Хачу я, матулька, вялікі расьці, 
Малочнаю Сьцежкай манлівай ісьці! 
Хачу неба з шэрай зямлёю злучыць, 
Мядзьведзіцу з зораў у Воз запрагчы, 
акелзаць на небе разгонены гром 
і сеяць на стрэхі праз Сітца дабро! 
Маланкай, як пуга, як войстры бізун, 
гнаць хмары, што воўкам над вёскай паўзуць, 
вісяць панад намі як сьлёзы, як зло, 
закрыўшы для сонца дарогу ў сяло! 
Каб сівер у хаты крывыя ня дзьмуў — 
сам ветравы лейцы я ў рукі вазьму; 
расплаўлю на'т сэрцам на Нёмане лёд, 
я шчасьцем сагрэю свой любы народ!„ 
Адвечныя сьлёзы братоў я зьбяру, 
дзірванную розумам долю згару... 
Усе нашы раны зьлічу ў рызманох 



і крыкну, што нават зьлітуецца Бог! 
 
Сын крозіць, ён целам дзяцінны, малы, 
а духам — як тыя пад небам арлы! 
За вокнамі вецер б'е ў бубен-страху, 
шапоча малітвы матуля ў страху, 
А сэрца б'е сілай пад тонкім радном, 
праз вокны-ж шлях сіні, шлях ясны відно. 

ДЗЯВОЧАЕ СЭРЦА 
 
У нязнаную дарогу ў даль паехаў мілы... 
Позна, позна цёмнай ночкай дзеўка варажыла... 
 
Быццам думкай — ўзорам доўгі ручнічок снавала, 
ды кашулю васількамі, шоўкам вышывала. 
 
Казаў месяц рана зорам, што ў начы дзяўчына 
пояс вышыты узорам сьлязмі прамачыла... 
 
Ужо прыехаў з падарох жа, ўжо вярнуўся любы, 
абяцаў ён жуковінку дзеўчыне да шлюбу. 
 
— Што рабіла, дзяўчынанька, ці хоць сумавала? 
Мо' ў каморцы зачыніўшысь паясок снавала? 
 
— Ой, не ткала паясочка, не зазнала суму — 
праскакала цэлу ночку пад гармонік шумны!... 
 
Прапяяла у кампаньні вечар васільковы, 
прастаяла да сьвітаньня, ой, ды з хлопцам новым! 
 
Мо' дзяцюк дзяўчыне быў-бы і паверыў, 
каб ня пояс ўзорна-сіні, што на стан прымерыў. 
 
Каб ня тыя васілёчкі, макі на кашулі, 
што цьвілі з-пад рук дзявочых, калі ўсе паснулі... 



         ЖНІВОМ 
 
Сонца гладзіць па белай кашулі 
і цалуе ўсё плечы жняі. 
Пахінулась калосьсе — быццам ветры нагнулі — 
ціха звоніць, чакае, струіць. 
 
Заіскрылася сонца ў сярпе мігатлівым... 
Над плячамі жняі-ж цэлы дзень 
узьлятае ўсё ветрам ўзьнятаю грывай 
дасьпелае золата жмень. 
 
Вечар. Танцуюць абняўшысь дзесяткі... 
Ня ўцерпіў і вецер — падняўся, задуў... 
Дзесь пад лесам на пожні, на гладкай, 
млеюць цені вячэрніх задум. 
 
Гладзіць вецер чало прыпацеўшае, 
то гуляе з кашуляй жняі, 
песьціць вуснаў дасьпелых чарэшні 
дзесь адносячы песьню ў палі. 
 
Плыве песьня цьвяцістым узорам 
дум дзявочых гарачай струёй, 
калі сэрца разжаліцца зорам 
і заплача балючай тугой. 
 
Аж засьне і рассыплецца ў росах, 
ці задрэмле на хаты дзьвярох... 
Месяц цені крывьія пакосіць 
і пакоціцца сам на мурог. 

МОЙ ЛЁН I СНЫ 
 
Кволы лён мой напіўся расы, — 
быццам з воблакаў сіні наліўся. 
Буду ткаць дываны, паясы, 
для таго, хто мне ў ночы прысьніўся... 
 
Будзе кужаль за сьнег той бялей, 
пояс ўзорны, як межанька наша; 
пазірацімуць людзі ў сяле, 
калі мілы яго падпаяша!... 
 
Няхай, змыты дажджамі, расьце, 
хай сінее у раньні імглістым, 
так высокі, як тое трысьцё, 
як той шоўк, так мяккі, валакністы! 
 
Мама кажа: — Ты зрэб'е аснуй! — 
яно болей патрэбнае ў хаце. 
А мне хочыцца толькі вясну, 
ды палі свае родныя ткаці. 
 
Кажа мама: — Вось сьвіткі няма! — 
за сукно трэ', дачушка, узяцца... 
Ах, сукно вытча, мама, сама — 
там-жа ўзорам палі ня ірдзяцца! 
 
Вельмі шэрае тое сукно — 
я-ж хачу ткаць вясёлкі і краскі; 
аснаваць так прадно за прадном, 
каб дыван быў, як родная казка! 
 
Так цьвяцісты, як нашы лугі, 
як палі з васільковаю грывай; 



быццам Нёман шырокі, даўгі, 
быццам хвалі яго мігатлівы. 
 
Ты-ж расьці, валакністы мой лён... 
Апалю цябе рожавым раньнем, 
спраду, вытку, дзявочы свой сон, 
аснаваны гарачым каханьнем! 
 
Ўсё, што цешыць і ўсё, што баліць, 
на палотны узорам раскіну: 
хвалі, краскі, калосьсе, палі — 
ўсю красу наймілейшай Краіны!... 

НЕ ЗЯЗЮЛЬКА КУЕ 
 

Не зязюлька куе ля ракі — 
тчз дзяўчына сабе ручнікі. 
Ранным раньнем ўсё стук, стук, стук, стук, 
а чаўночак сьлізгаецца з рук. 
 

Пралятай, чаўночак, пралятай, 
струны нітак льняных закранай, 
на іх песьню родную звані, 
будзі ў сэрцы дзявочым агні. 
 

Пралятай, чаўночак, пралятай, 
ўзорам бель ручнікоў патыкай, 
як на поля зялёных краснох 
тчэ сам травень пахучай вясной. 
 

Хай з-пад зграбнай дзявочай рукі 
цьвітуць макі, чабор, васількі. 
Хай красуюць, як з году у год 
на шаўковістых Нёмна лугох. 
 

Пралятай, чаўночак, пралятай... 
Хлопча дзеўкі сваёй ня пытай, 
каму з песьняй ручнік яна тчэ, 
бо стралою з-за кроснаў ўцячэ. 
 

Пралятай, чаўночак, пралятай... 
Калі свахі сьпякуць каравай, 
тады зорка навокал глядзі — 
ўбачыш ўзорны ручнік не адзін. 
 
Пралятай, чаўночак, пралятай, 
струны нітак льняных закранай, 
тчы узорам ручнік і абрус 
так чароўны, як ты, Беларусь! 



МАЁ СЭРЦА 
 
Ці мо' сэрца малое маё? 
Усяго сьвету агнём не ахопіць — 
для тых ніў толькі горача б'е, 
што нам сёлы у золаце топяць. 
 
Для тых ніў, для тых соснаў ў бары, 
для бярозаў, што бельлю лунаюць, 
яно толькі каханьнем гарыць, 
ды каханьне у чын расьцьвітае. 
 
Доля сотняў ня нашых жанчын 
сьлязьмі сэрца майго не цярэбіць, 
як лёс той, што ад болю маўчыць, 
пахіліўшысь над працаю ў зрэб'і. 
 
Дзеці — ўсюды, здаецца, адно, 
ўсюды іхні галоўкі сьвятыя; — 
ўсё-ж хай тых пад падраным радном 
Бог цяплейшаю доляй прыкрые. 
 
Тым дзяўчатам, што ткуць дываны, 
што з калосься аб долі варожаць, — 
дай ім шчасьце, як іхні ляньі, 
дай ім долю ясьнейшую, Божа! 
 
Ці мо' сэрца малое маё, 
ці мой дух няузьлётны і вузкі? — 
Для Цябе толькі, Краю мой, б'е, 
для Цябе, мой Народ Беларускі! 

ТОЛЬКІ ВЕЦЕР 
 
Толькі вецер рана зелень дрэў парухаў — 
падняліся хмары лёгкім, сінім пухам, 
паплылі як гусі адны за другою 
і маё дзесь сэрца аднясьлі з сабою. 
 
Па шляху блакітным з хмараў караванам, 
з вольнакрылым ветрам паплыло ў нязнана. 
Днём нейдзе ля сонца кружа ў паднябесьсі, 
а ў начы лялее неразгадны месяц. 
 
Быццам тая пэрлаў залатая россып," 
ўжо апалі хмары ў мігатлівых росах, 
ды на родным, пэўна, згасьлі дзесь загоне... 
Толькі вецер сэрца бязупынна гоне. 



КАЛІСЬЦІ 
 
Плуг згарне для зярняці пасьцель, 
ральлю мякка прыгладзяць баронкі, 
ярына зашуміць, зацьвіце 
на палетках радзімай старонкі. 
 
Будуць нівы, лугі зіхацець, 
слацца ўзорна-цьвяцістым абрусам.. 
Сіня, сіня наш лён зацьвіце, 
быццам вочы ўдалых беларусак. 
 
Я паволі па сьцежцы прайду, 
каб нагой не стаптаць ні зярняці, 
ні той бульбы ў зялёным раду, 
ані траўкі буйной сенажаці. 

МАЦІ 
 
То ня яснага сонца праменьні — 
гэта вочы матулі м а е . . . 
Цяжкі сум мой у радасьць заменяць, 
ціхі жар, што з-пад сэрца ёй б'е. 
 
Думаў боль ня міне да магілы, 
ўсё-ж ён нейдзе ў невараць ўцёк; 
быццам срога ніколі ня біла 
маю гордую голаў жыцьцё!... 
 
Быццам бедаў ня бачыў за многа, 
ня сустрэўся з крыніцамі зла, 
быццам йшоў ўсё той яснай дарогай, 
па якой маці сьвятам вяла. 
 
I шукаю навокал, дзе пуга, 
вось, бы колісь малы пастушок... 
Усё адкінуў — той жаль і нядугі, — 
як жабрак свой дзіравы мяшок. 
 
I пачуў я душой чалавека, 
ўжо замёрзлай на сіверы ў лёд, 
што дзіця я і маю апеку, 
як калісьці у пяць маіх тод. 
 
Ды гарачае нешта па твары 
нейдзе з сэрца майго пацякло... 
Ад таго мо', што нейдзе пад старасьць 
я пачуў, як калісьці пякло. 
 
Маю голаў ўжо сьнег запарошыў... 
Шмат пазнаў я ўсялякіх людзей, 



Мне давалі гасьціну і грошы — 
але сэрца ня бачыў нідзе. 
 
Вінаваты я быў, ці нявінны, 
быў здаровы, ці хворы ляжаў, 
ці калдобістай йшоў каляінай — 
нікаму ня было мяне жаль! 
 
Толькі тут зноў у зрубленай хаце, 
дзе на прымастцы спаў пастушком, 
асьвяціла душу маю маці 
нейкім рожавым вечным агнём. 
 
Не пайду больш у сівер-чужыну, 
дзе ёсьць грошаў так многа, як сьлёз! 
Родных ніваў сваіх не пакіну, 
роднай маці і хаты, дзе рос! 
 
Падзялюся адным, на'т, гарэшкам, 
каб і сам апынуўся ў бядзе, 
за узорную ясную сьцежку, 
па якой сэрца маці вядзе. 
 
Усё, што ў сьвеце здабыць удалося, 
што даведаўся ў краі чужым — 
ўсё аддам я пад гоман калосься, 
той зямельцы, дзе сэрцам ажыў! 

НІШТО ТАК НЯ МІЛА. 
 
Нішто так ня міла, як хатні агонь, 
што сэрца астылае грэе. 
Нішто так няміла, як родны загон, 
што сам калісь хлебам засеяў. 
 
Нішто так няміла, як бацькавы кут, 
як гул калаўроткаў у вечар; 
як гоман вясёлы цапоў на таку, 
як дзедава казка ля печы... 
 
Нішто так няміла, як шнур нашых хат, 
гасьцінныя нашы парогі, 
і вербы, што сталі зялёныя ў рад 
ля стрункай, далёкай дарогі. 



ВЯСЕЛЬЛЕ 
 

Расьцьвіло ужо сьвежае раньне 
і палі пазалотай блішчаць. 
Пойдзем, коніку, пойдзем мы сяньня 
сваю чорну палоску араць. 
 

Ты напружыш сталёвыя сілы, 
я-ж плуга ня пушчу з моцных рук; — 
мы з табой баразёнкі ня змылім, 
бо які-ж зь мяне быў-бы дзяцюк? 
 

Ды паслухай мой дружа: ў нядзелю 
раскашней зелянеціме гай — 
будзем славіць маё мы вясельле!... 
У суботу пякуць каравай... 
 

Упляту ў тваю грыву багату 
я чырвоную стужку як жар! 
На ўздэчку дам кветку, як свату, 
Каб з уцехі вясёла іржаў. 
 

Павязеш ты к вянцу маладую, 
а назад з вамі сяду ўжо я 
і дзяўчыну сваю расцалую 
ды за тое, што — жонка мая. 
 

Шыю гібкую прыйдзецца стройна 
і высока, як сокал, узьняць, 
ды ляцець! — бо ўжо з хлебам і сольлю 
нас бацькі будуць дома чакаць. 
 

А за намі, прыбраныя ў зелень, 
панаедуць другія вазы... 
Разальецца гармонік вясельлем, 
маім шчасьцем ў сяле задрыжыць. 

НА НАЧЛЕЗЕ 
 
Вецер хвалі ўперад гоне, вербы гне, 
ходзяць спутаныя коні ў тумане. 
Буланыя мае коні 
капытамі ціха звоняць 
ў сэрца мне. 
 
Доўга, доўга ноччу цуднай я ня спаў, — 
аганёк па полі блудны вандраваў... 
Доўга песьня салаўіна 
ня сьціхала срэдзь галінаў, 
сярод траў. 
 
Доўга, доўга чуў дзявочы з вёсак сьпеў, 
аж пакуль рагаты месяц не самлеў... 
Пакуль хлопцы не паснулі, 
агонь ветры не раздулі, 
аж згарэў. 
 
Ноч была як быццам казка сіняя... 
Пакуль зоры не пагасьлі, думаў я, 
што, чым зоры праз галіны — 
чараўней глядзіць дзяўчына, 
ой, мая!... 
 
Ходзяць коні, ходзяць ў раньнім тумане.. 
Устануць хлопцы ды да хаты пажанем. 
Вецер хвалі ўперад гоне, 
яны роднай песьняй звоняць 
ў сэрцы мне... 



ПЕСЬНЯ 
 

Маці сына калыхала 
у калысцы новай, 
песьню ціхую пяяла, 
быццам шум сасновы. 
 

Ці то ветры навучылі 
пяяць сумам скрытым, 
як у полі гаманілі, 
калыхалі жытам. 
 

Ці то доля навучыла 
сумна зацягаці, 
ці то песьню з нотай мілай 
адказала маці, 
 

калі ў ноч, зімою, сьцюжай 
дзіця калыхала 
і на кроснах белы кужаль 
пяючы снавала; 
 

калі тату нібараку 
ў маскалі забралі, 
а у полі вецер плакаў. 
вербы сумавалі; 
 
як дачушку аддавала 
замуж, ды далёка, 
сьлёаы вышытым ўцірала 
хвартухом шырокім. 
 
Так снавалі песьню сумам, 
тугой патыкалі, 
ці жаночаю задумай, 
ўсхваляванай дальлю. 

НАД ПРАЗОРАЙ КРЫНІЦАЙ 
 
Над празорай крыніцай 
на палі, на лугі, 
ой, не шлі, маладзіца, 
сваіх песняў тугі. 
Яны стогнуць так глуха... 
Сум звіў сэрца, як вуж... 
Ці ліхая свякруха, 
ці няветлівы муж? 
А мо ён ды не любы, 
а мо гэта не той, 
што салодка галубіць 
у буйны цветабой? 
Знаю — доля не гладзіць!.. 
Усё ж тужыць перастань, 
як юргіню ў прысадзе, 
зломіць сівер твой стан. 
Быццам колас падцяты, 
бадылёк на вятры, 
куст сарванае мяты — 
адцвіцеш без пары. 
Сініх слёзаў, што ўпалі, 
шчокаў макавы цвет 
ўжо не вылавіш з хваляў, 
бо вада адплыве... 
Над празорай крыніцай 
не спускай жа касы, 
не губляй, маладзіца, 
беларускай красы. 
1939 



СПАТКАНЬНЕ 
 
Калі тупат каня я пачую 
і зазвоніць здалёк ужо стрэмя, — 
сэрца шчасьцем ў грудзёх забушуе, 
з хаты выйду, цябе я сустрэну. 
 
Ды каханьнем, як яснай зарою, 
напаю твае сьмелыя вочы, 
як з каня свайго, быстрай стралою, 
ты на рукі, на грудзі, саскочыш. 
 
Пацалунку тады мо' ня прыймеш, 
цяжка голаў адкінеш на плечьі, — 
я расьцьвіўшай чырвонай юргіняй 
твае гордыя грудзі аквечу. 
 
А як больш ня устанеш да бою 
і на твар ляжа ціхасьць блядая, — 
буду думаць: імгла над ракою, 
ці палотны бяліць рассьцілаю. 
 
Буду думаць; ня кроў гэта з раны :— 
жменю пацерак нехта раскінуў; 
буду думаць: румяніцца раньне, 
ды усходзіць зара над Краінай. 
 
Не скажу, што ты рана загінуў, 
не пажалюся людзям, ні Богу! 
Для каханае нашай Радзімы 
й найдарожшых ахвяр не замнога. 

БЕЛАРУСКА 
 
Калі цябе, мілы, Краіна пакліча 
за родны змагацца парог, 
то суму ня будзе ў мяне на аблічы, 
ні страху ня.будзе ў грудзёх. 
 
Дзявочае сэрца ў хвіліне так важнай 
ніколі тады ня здрыгне, 
а буду ня менш за цябе я адважнай, 
каб сілы дадаці табе. 
 
Ты пойдзеш у бой, а я плуг пакірую, 
каня накармлю, напаю, — 
і так абаронім, засеем, збудуем 
Беларусь дарагую сваю. 



НА СТРУНАХ ВЭЛТАВЫ 
 
На струнах хваль іграе вецер 
сымфоню ночы зорнае. 
Над глыбінёю дуб разьвесіў 
свой цень, бы крыльлі ворана. 

Ў сетку з ясных зор 
прыбралася ноч, 
ў казачны ўбор, 
залацісты дождж. 

 
Брыльлянтамі на дно апалі, 
апалі зоры семенем. 
Калышуць іх на грыве хвалі, 
а ноч іх сыпле жменямі. 

Нават не маглі-б 
вочы распазнаць — 
ці прад намі глыб, 
ці нябёсаў гладзь. 

 
Пад намі неба ўсхваляванае, 
над намі неба зорнае, 
сінь золатам размаляваная 
і тут, і там узорная. 

Верыць-бы кажны мог, 
быццам стаўся цуд, 
быццам неба тут 
сьцелецца ля ног. 

РАНІЦА 
 
Раньне зьвейнай аснована ймглою, 
такой лёгкай, як быццам-бы ўздох... 
Крывічанка на'т зграбнай рукою 
так палотнаў ня тчэ на краснох! 
 
На'т тым лёнам сваім залацістым 
не патрапіць так лёгка снаваць, 
як той вэлюм празора-імглісты, 
што авеяў кругом сенажаць... 
 
Ўстае сонца, румянае сонца, 
твар ў вазёрнай памыла вадзе, 
ды глядзіць, як дзяцюк, праз аконца, 
сінявокі, разбуджаны дзень. 
 
Раса сыплецца блескам на краскі, 
зазьвінелі на межах званкі; 
ў вадказ словы дасьпелае ласкі 
шле ім колас зярніста-стрункі. 
 
Гэта раньне, румянае раньне! 
Згорне вецер імглу на палёх, 
блісьне сонца, як тое каханьне, 
прытаіўшысь ў дзявочых ачох!... 
 



НЁМНЕ 
 
Гэй, Нёмне шырокі, як лён галубы, 
мой дружа з гадоў тых дзяцінных! 
Вясёлы ля берагу, срогі ў глыбі, 
імклівы, ў бягу няупынны. 
 
Праз срэбныя далі хвалюючых ніў 
і зелень лугоў аксамітных 
ты грудзі Краіне чароўна абвіў 
шырокаю стужкай блакітнай. 
 
Калі блісьнеш хвалі сталёвай луской — 
ў дзявочых, ў вясёлкавых мроях, 
ты быццам-бы рыцар, бы казачны вой 
ў зялезнай закованы зброі. 
 
I часам, здаецца, вось ў воблакаў сінь, 
над соснаў стрункіх верхавіны, 
бы волат, бы верны зямлі нашай сын, 
на помач устанеш Краіне. 
 
Крывіч ты дастойны, ты волаце наш, 
калышаш народнае імя! 
Ніякая недругаў нашых мана 
нам сэрца твайго не адыме. 
 
Калі-ж задуменнасьць агорне лугі 
і змораны вецер спачыне — 
люструешся стройны, прыгожы, даўгі, 
як вочы дзявочыя сіні. 
 
Начамі тужліва на неба глядзіш 
ў сярэбраным блеску крыштальным, 

а месяц прыходзіць к табе, маладзік, 
купацца ў.запененых хвалях. 
 
I сосны, і вольхі, і дуб к табе стаў. 
на бераг круты і адлогі. 
Бы ў люстры бярозаў калышыцца сталь, 
б'е хваля аб белыя ногі. 
 
Калі-ж спаўюць шыза цябе туманы, 
бы пачасьсем бераг авеюць, — 
народныя ціха калышыш ты сны, 
ды вольныя думы лялееш. 
 
Як дні бязупынна імклівы твой бег; 
жыцьцё — твае звонкія хвалі. 
Народнаю песьняй калышам цябе, 
як колісь дзяды калыхалі. 
 
Гэй, Нёмне шырокі, як лён галубы! 
Кроў сіняя любай Краіны! 
Вясёлы ля берагу, срогі ў глыбі, 
як вочы дзявочыя сіні! 



РОДНАЯ МОВА 
 
Мова родная, мова дзйдоў! 
Іншай мовы мы сэрцам ня чуем. 
Мілагучнасьцю любых нам слоў, 
быццам музыкай душу чаруеш. 
 
Мы за вокнамі дзень залаты, 
нашых рэкаў пявучыя хвалі, 
роднай хаты сьвятыя куты 
ў гэтай мове раз першы назвалі. 
 
Мова наша — буйны цьветабой! 
Пралілася ў ёй першая радасьць. 
Словы матчыны сыпалісь ў ёй, 
як лісточкі з адцьвіўшага саду. 
 
Любай песьняй старою гучыш, 
з-над калыскі, з гадоў тых дзяцінных 
салаўіным разьлівам ў начы, 
звонам хваляў прыткой ручаіны. 
 
З-пад вясковых прыветлівых стрэх 
мілагучна зьвініш ад сьвітаньня; 
бы дзявочы, рассыпчысты, сьмех, 
быццам першае ў сэрцы каханьне! 
 
Ты — вясною аквечаны луг, 
шум дубровы магутны, пявучы; 
непадайны сталёвы ланцуг, 
што нам сэрцы крывіцкія лучыць! 
 
Так балюча і гэтак даўно 
стогне любы народ ў паняверцы; 

ты адна толькі ясным прадном 
нам снуешся праз нівы, праз сэрцы. 
 
Сьвяты прадзедаў ты нам адказ, 
якім слаўна ў харомах гудзела! 
Ты, як неба, як сонца, для нас — 
быццам наквецьцю сад заінелы. 
 
Мова родная, мова дзядоў! 
Іншай мовы мы сэрцам ня чуем. 
Мілагучнасьцю любых нам слоў, 
быччам музыкай душу чаруеш. 



НАД РЭЧКАЮ 
 
Сонца ў чырвані акунулася, 
Міхась коні вёў паіць вуліцай. 
 
Неба полымем загарэлася, 
рака золатам зіхацелася. 
 
Цені з хвалямі абыймаліся, 
бераг вольхамі кучаравіўся. 
 
Воду конікі пілі чыстую, 
хвалі беглі ў даль серабрыстыя, 
 
плылі з думкамі дзяцюковымі... 
Коні стукалі, ды падковамі. 
 
Пілі конікі, напіваліся, 
вочы хлопцавы нейдзе рваліся. 
 
Луг расой сьвяціў, званіў краскамі, 
зьнекуль вечар плыў ціхай казкаю. 
 
Вадой пырхалі коні сівыя, 
павяваў буйной вецер грываю. 
 
Ды як лук круты шыі выгнулі 
і пайшлі, пайшлі травой-выганам. 
 
Хвалі ўсё плылі серабраныя, 
зьліты месяцам, ветрам гнаныя. 
 
А Міхась стаяў, аб усім забыў, 
толькі думкамі ды з вадою плыў. 

 
У грудзёх жывей сэрца білася, 
туга моцная прабудзілася 
 
па дзявочых мо', вачох-зораньках, 
ды па бровах, як крыльлі ворана. 
 
Мо' па косах, што сьвежай рутаю 
пераплецены, сэрца спуталі. 
 
Ды плылі, плылі думкі стужкаю, 
мо' над доляю беларускаю. 



НЯ ВЕРУ 
 
Ня веру, ня веру, каб ў сьцюжы замерала, 
што цудна вясной расьцьвіло, 
ня веру, ня веру, каб колісь замерла, 
што песьняю толькі жыло. 
 
Што вецер крылаты у небе сасватаў, 
калі зацьвіталі сады, 
ды зоры у далі вясельле спраўлялі, 
аж месяц упіўся бляды. 
 
Ня веру, ня веру, каб днём жыцьця шэрым, 
камусь заламалась крыло, 
ня веру, ня веру, каб згасла, замерла, 
што песьняю толькі жьіло. 

ДУМЫ 
 
Пра Цябе гэтак знаю нямнога, 
на'т ня знаю, які маеш твар; 
йдзеш далёкай, таёмнай дарогай, 
як той месяц срэдзь ўзводненых хмар. 
 
Што Ты з крозамі будзеш маімі — 
для мяне гэта ўжо ня сумлеў 
з тэй пары, як прыгожае імя 
раз мне вецер ў начы прашумеў. 
 
Места будняў сьвятога спакою — 
мае думкі згараюць... Іх дым 
снуе нейдзе ў далі за Табою, 
як за месячным блескам блядым. 
 
Пра Цябе так нямнога я знаю, — 
толькі тое, што сэрца і чын, 
каб здабыць пасма зораў для Краю, 
Ты ў вялікую цэласьць злучыў. 
 
I ня жаль Табе шэрых далінаў, 
так як мне іх ніколі ня жаль, 
куй, — хай доля Радзімай Краіны 
стане ясная, быццам крыштал! 



* * * 
 
Воля — не тое, што рукі развяжуць, 
зменяць на большую клетку малую. 
Воля — не тое, што 
«вольны ты» — скажуць. 
Воля — то воля, якую адчую. 
1940 

НЕХТА НОЧЧУ 
 
Нехта ноччу цёмнаю 
ў сьцежку паднябесную 
гвозьдзі залацістыя — 
зоры шчодра ўбіў. 
 
Хтосьці шпарка едучы 
ў ноч падкову месяца 
на шляху няведамым 
сярод зор згубіў. 
 
Чый быў конь нястрыманы, 
золатам падкованы? 
Хто дарогу цёмную 
ў небе палюбіў? 
 
Ці хтось зь ясным месяцам 
залатой падковаю, 
сэрца паміж зорамі 
часам ня згубіў?... 



ЗАЛАЦІСТА ЎСЬМЯХАЮЦЦА ДАЛІ 
 
Залаціста ўсьмяхаюцца далі, 
сонца іскрыцца, быццам пажар; 
клён навешаў на грудзі мэдаляў, 
як заслужаны ў боі ваяр. 
 
Нехта ўзорную хусту ускінуў 
на бярозку, як белы той дух; 
над вадой сінявокай каліна 
запяла вышываны хвартух. 
 
З ясных лісьцяў дыван на даліне, 
вось-бы краска ля краскі расьце; 
гэткі толькі раскіне дзяўчына 
калі мілых чакае гасьцей. 
 
Бы агонь сярод сумнага поля, 
быццам сонца на шэрай страсе, 
бы спакіў той хімэрнае долі, — 
дагарае так восень ў красе. 

СЫПЛЕЦЦА ЛІСЬЦЕ 
 
Сыплецца лісьце ў парках асумелых 
і гарыць як золата, быццам медзь ці жар. 
Сонца гладзіць сьцежкі косамі нясьмела 
поглядам астыўшым з-за алавяных хмар. 
 
Кляны маляваныя вецер абтрасае 
ды калыша лісьце, нейдзе ўдаль нясе, 
бы ужо забытым даўно ў садзе маем 
сьнегу цьветам белым сыпаў па расе. 
 
Жураўлі-жа клінам ўбіліся у неба 
і вісяць на хмарах тонкім ланцужком. 
Быццам нехта сыпнуў пацеркі на зрэб'е, 
ці разьвесіў пэрлы чорныя кругом. 
 
Плывуць за лес хмары сьпененыя лётам, 
нізка ападаюць волавам цяжкім. 
Вецер-жа чырвонай сьцеле пазалотай, 
песьню суму лісьцем шалясьціць сухім. 



ЧУЖЫНА 
 
Вопратку з дрэваў вецер ужо скінуў 
і подзьмухам гнуткім, як быццам смыком, 
ударыў па струнах бязьлістных галінаў 
восені сумным разжаленым днём. 
 
Так часта ў чужым ды няветлівым краі, 
аб ціхія сэрцы бяздомных людзей, 
сумней, як той вецер аб дрэвы, зайграе, 
злая доля ударыць, зазвоніць сумней. 
 
Ды ўспомняцца родныя межы загоны, 
свая хата, а вокал чакае сям'я, — 
гарачыя сьлёзы балюча зазвоняць, 
сум беднае сэрца саўе, як зьмяя. 
 
Як быццам-бы сэрцам нявінныя дзеці 
за маткаю тужаць сваей дарагой, 
так на шырокім, заблытаным сьвеце, 
толькі Край наймілейшы нам свой. 

ЗІМОЮ 
 
Цёпла, міла каля печы — 
дровы дзед прывёз. 
За акном зімовы вечар 
і трашчыць мароз. 
 
У заінелы белы вэлюм 
ўбралася зіма;  
а у сэрцы зьледзянелым 
літасьці няма. 
 
Ні агонь тых зораў ў небе, 
ані той каптан 
на плячох з старога зрэб'я, 
не сагрэюць там. 
 
Толькі вецер сьнегам сее, 
злы мароз трашчыць; 
і тужлівая завея 
жаліцца ў начы. 
 
Толькі сэрца шчыміць сьцюжай.. 
Занясло парог. 
Нехта белы, сьнежны кужаль 
сьцеле па палёх. 
 
Часам звончык адазьвецца 
сам сярод палёў, 
то вясёла рассьмяецца, 
то замоўкне йзноў. 
 
Мо' ўжо трапіў падарожны 
нейдзе ў цёплы кут? 



А мо' гэта ў бездарожжы 
сані водзе блуд? 
 
I заместа да сялібаў, 
на прабіты сьлед, 
сані штось па зьмёрзлай скібе 
цягне нейдзе ў сьвет. 
 
Сьвятло міргае у далі... 
Хатні аганёк?... 
Можа йзноў мана якая? 
Можа люты воўк? 
 
Сыпнуў вецер сьнег з прыполу, 
ўзьняўся йзноў круціць. 
Дакучае страшны холад... 
Сьледу не знайсьці... 
 
Дзе-ж агонь ты, дзе ля печы 
ветлівы папас? 
Дзе-ж вы, брацьці, што сардэчна 
ў ноч чакалі нас? 
 
Дзе-ж ты родная хаціна 
з роднаю сям'ёй? 
Абагрэй блуднога сына 
сьцюжнаю парой... 

МЕСЦА 
 

Крыецца дзень за дамы, за бэтоны, 
па вуліцах зрадліва цені паўзуць, 
згінаюцца, ломяцца п'яныя сонна, 
за хмарнае ночы сумнейшыя цьму. 
 

Месяц ня выйшаў з палацаў туманных, 
на пасад свой узорны таёмна ня сеў, 
таму так на вуліцах сумна заспаных 
пад хворага ветру хвальшывы напеў. 
 

Душа, як той птах, нейдзе ў даль адлятае, 
крыльлямі ўсё б'ецца аб сьцены дамоў, 
крывавіць, бясьсільна назад ападае, 
каб выляцець заўтра на спробу ізноў. 
 

Неба — як быццам той твар пачарнелы, 
работніка з фабрыкі шэры каптан, — 
цеменьню сыпне на сьнег колісь белы, 
пакуль яшчэ горад яго не стаптаў. 
 

А дзесьці на родных бязьмежных прасторах 
сьнег пышны бялейшай пасьцельлю ляжыць, 
а вецер бы роднаю мовай гавора 
калышачы ў полі ціхія крыжы. 
 

Сьліской каляінай іскрыцца дарога, 
у сярэбраным інею вербы стаяць, 
ды зорак на небе здаецца так многа, 
а ўсе яны радасна так мігацяць. 
 

I цесны, як клетка птушыная, горад, 
а сэрца лапоча бы крыльлямі птах, — 
ўсё рвецца туды, да радзімых прастораў, 
дзе іскрыцца ў зорах засьнежаны шлях. 



ВЯСНА 
 
Трэсьне лёд пад напорам вады, 
раскаваныя рэкі, крыніцы 
зашумяць, быццам сьмех малады, 
што ня можа, ня хоча спыніцца. 
 
Птах ўзьляціць на спатканьне вясны, 
размахнецца ў блакіце крыламі, 
ўскружыць голаву запах сасны, 
быццам хмель яе кружыць часамі. 
 
Сонца сыпне касулькі шчырэй, 
вецер вып'е ваду з каляінаў, 
разаўецца сьцяг доўгі гусей — 
сьцяг вясны маладой над Краінай! 
 
Зашумяць на гарэ ручайкі 
бы бурлівае сэрца паэты, 
праб'юць панцыр зімовы пучкі, 
стрэльнуць лісьцямі, казачным цьветам. 
 
О, вясьняны, нястрыманы бег! 
Сонца люба, ласкава так грэе... 
Столькі сілы жывой у табе, 
столькд ясных, узорных надзеяў! 

МІНУЛЫЯ ДНІ 
 
Адцьвілі белай яблыні цьветам, 
як начлежныя згасьлі агні, 
адзьвінелі, як колас той летам, 
залатыя над Нёманам дні. 
 
Калі з прасьніцы ніткай льняною 
жыцьцё доля снавала ясьней, 
а пад зорнаю неба красою 
мучыў сэрца ў начы салавей. 
 
Або казкамі вечар цудоўны 
маніў зорамі душу вясной, 
ці дзявочае сэрца напоўніў 
аж па бераг нязнанай гугой. 
 
Ласкай матчынай сонейка грэла, 
думкі вецер пяюн разьвяваў, 
калі дзеўку-чаромуху ў белым 
з пышным клёнам у полі вянчаў. 
 
Адцьвілі, адцьвілі, празьвінелі, 
як начлежныя згасьлі агні, 
недапрадзенай ніткай кудзелі, 
залатыя над Нёманам дні. 



МОЙ РОДНЫ КУТ 
 
Мой родны кут, 
мой ціхі дом, 
дзе ў гольле дрэў, 
аб сьцены ніў, 
пад сумны сьпеў 
буйным крылом 
паўночны вецер 
звонка біў. 
 
Мой родны кут, — 
на твой ўспамін 
бушуе кроў, 
а ў сэрцы гар, 
а ў сэрцы боль, 
бо зь ніў, з далін 
урок мяне 
туманны чар. 
 
I ў ясны дзень, 
і ў ноч бяз зор 
душа, як птах, 
пад гоман дум 
ляціць на шлях, 
дзе песьняй бор 
калыша долі 
нашай сум. 
 
Мой родны кут, 
цьвяцісты луг, — 
пад шумы вольх 
прыдзе ў начы, 
як ціхі ўздох, 

мой верны дух 
на вечны сон 
к табе спачыць. 
 
Пад ветру шум, 
Пад буры кроз, 
пад гоман хат, 
хто сэрцам жыў, 
ў вясьняны чад 
хто ў полі рос, 
той не пакіне 
родных ніў. 



БЫЛО СЬВЯТА 
 
Было сьвята, нядзеля, 
ясна зоры гарэлі, 

пахла мятаю, 
дзе пад хатаю 

хлопец з дзеўкай сядзелі. 
 
Нешта груша шумела, 
нешта сэрца нясьмела 

аб каханьні тым 
верным, маладым, 

сказаць дзеўцы хацела. 
 
Дзе-ж той сьмех дзяцюковы? 
Пагубляў быццам словы... 

Зоры з месяцам 
цалаваліся-ж 

на'т ня знаючы мовы... 
 
Паказалі паперу — 
пайшоў хлопец ў жаўнеры... 

Неўгамоннае 
сэрца плакала, 

бо хто-ж дзеўчыне верыць? 
 
Было сьвята, нядзеля, 
вокал стрэлы гудзелі... 

Лёг міленькі 
пад калінаю, 

на зялёнай пасьцелі... 
 
Было сьвята, нядзеля, 
ў небе зоры ірдзелі... 

Ой, пыталася 
дзеўка ў ночанькі, 

калі будзе вясельле?... 
 
Многа нітак спрадзецца, 
вёснаў шмат разаўецца, - 

ўсё-ж чакаціме 
дружка мілага 

дзеўкі вернае сэрца. 



ТАМ ТОЛЬКІ 
 
Там толькі хочацца, хочацца жыць, 
дзе родныя, сумныя далі, 
дзе поле узорнай раўнінай ляжыць, 
калышацца жытняю хваляй. 
 
Дзе Нёман дастойны шырока плыве, 
дзе пушчы шумяць аб мінулым, 
а ў замках, курганах лягенда жьгое 
і песьня дзядоў не заснула. 
 
Дзе нашы дзяўчаты — юргіні ў саду, 
расьцьвіўшыя кветкі у маі, 
ізь песьнямі лён залацісты прадуць, 
узорамі бель патыкаюць. 
 
Дзе цягнуцца вежы сьвятыняў ў гару, 
крыжамі ўпіраюцца ў неба, 
а моцныя рукі папары аруць, 
каб нівы пакрыліся хлебам. 

* * * 
 
Уздымам сэрц нашых шуміць Белавежа, 
як дні нашых сёлаў, так Нёман плыве... 
Уроду палеткаў тнуць поясам межы, 
адвечныя сосны гудуць ў бараве. 
 
Там нашыя песьні, там наша багацьце, 
там жытняе мора, магілы дзядоў, 
і родныя хаты, і людзі, як брацьці, 
і казкі, і слава мінулых часоў. 
 
Крывіч там стагодзьдзі загон свой старожа, 
а звычаі, мова жывуць з году ў год... 
Там Край, быццам казка старая, прыгожы, 
удалы і верны Краіне народ. 
 
Нічога, што позна у сьвет мы выходзім, 
нічога, што ўчора пакінулі плуг, — 
нам крыўду стагодзьдзяў ліхіх нагародзіць 
гарачым уздымам акрылены дух. 
 
Калі для нас волі жаданай сьвітаньне 
цудоўнаю блісьне над краем зарой, — 
ад Угры па Буг мы спаткаць яго ўстанем 
ўсёй дружнай, вялікай, Крывіцкай Сям'ёй. 



ВЕЦЕР ВЕРБАЮ КАЛЫША 
 
Вецер вербаю калыша, 
косы заплятае... 
Чаму дзеўка з хаты вышла 
і каго чакае? 
 
Косы доўгія уюцца 
па плячох, па кволых; 
думкі сумныя снуюцца 
ночкай невясёлай. 
 
Нейк ня цеша кудзелячка, 
ні песьня дзявоцка, 
а як прыйдзе нядзелячка — 
заплаканы вочкі. 
 
Вось у зоранькі пытае, 
што блішчыць высока: 
„Скажы, скажы, ты ня той мне, 
дзе мой мілы сокал? 
 
Павялі яго жаўнерам 
да чужой краіны, 
але я ніяк ня веру, 
каб у полі згінуў." 
 
,,Ты ня плач, ня плач галубка", 
зоранька гавора, — 
„Пацалуюць твае губкі 
залатыя зоры. 
 
Пацалуе твае вочкі 
стройны, ясны месяц, 

калі зноў ты сумнай ночкай 
галованьку зьвесіш. 
 
Бо твой мілы у палоне 
зорачак нас просіць: 
пацалуйце зоркі сёньня 
губкі маёй Зосі. 
 
Яшчэ месячыка просіць: 
месячыку, браце, — 
засьвяці у вочкі Зосі, 
калі ляжа спаці, 
 
і скажы, што я кахаю, 
і як я ёй верны, 
і што хутка мо' да Краю 
доля зноў нас верне. 
 
Сьлёзы сам тады сцалую, 
засьмяюцца вочкі, 
макам цудным размалюю 
дарагія шчочкі..." 
 
Вецер вербаю калыша, 
шуміць, абыймае... 
А далоў ізь сіняй вышы 
зоры ападаюць... 



КРАЮ МОЙ 
 
Краю мой родны, краю мой мілы, 
цудны, узорны, ад ніў залаты, 
хто цябе ўквеціў пушыстай калінай, 
краскамі, лесам засеяў густым? 
 
Пушчы, палеткі, лугі, сенажаці, 
быстрыя рэкі, прасторы азёр, — 
нехта рассыпаў вялікім багацьцем 
вечныя скарбы ў цудоўны узор. 
 
Калі табе золатам сонца разьлітым 
магутныя грудзі асыпле кругом, 
а неба атуліць туманам-блакітам, 
быццам-бы анял празорым крылом, 
 
і вецер бяроз тваіх косы даўгія 
расчэша, рассыпле па белых камлёх, 
а грушы красуні страсе сьнегавыя, 
цьвет белы пасее на зелень палёў, 
 
а буйныя травы нагне, то падыме, 
зазвоніць аб лісьце задуманых дрэў, 
акордамі ўдарыць, як май, маладымі, 
пад Нёмна вясною бурлівы напеў, — 
 
дык радасьцю, шчасьцем, душа замірае 
і хочацца сэрцам, рукамі абняць, 
свой край наймілейшы, аквечаны маем, 
дзе краскі, дзе Нёману хвалі зьвіняць. 
 
Дзе птушка у неба высокім палётам 
маніць да сонца ў блакіты з сабой, 

узыходзіць, мацнее з сялянскага поту 
зярнё, вырастае ў калосьсе вясной. 
 
Краю мой родны, краю мой мілы, 
калыска дум раньніх, вясёлкавых дзён, 
краю дзядоўскіх курганных магілаў, — 
ты сэрцу так мілы, як міла жыцьцё. 
 
Сьніцца ты будзеш, ўсё клікаць з чужыны, 
маніць ў свае сёлы, да хаты старой, 
пахучым палеткам буйной канюшыны, 
дзявочаю песьняй спавітай тугой. 
 
Чало плуг жыцьця можа ў боразны зрэжа, 
мо' голаву іней пакрые гадоў, — 
у сэрцы-ж ня зьвянуць зялёныя межы, 
гуга не аслабне да родных кутоў. 



ХАЧУ БАЧЫЦЬ 
 
Я ня гнуткія, пышныя пальмы 
із разьнятым ўгары парасонам, 
і ня мора ўсхвалёвана жалем, — 
хачу родныя бачыць загоны. 
 
Ды ня прэрыяў дальных прасторы 
і ня стады дзікіх антылёпаў — 
хачу бачыць як полымя збраў 
Нёман ў хвалях начамі гіатопіць. 
 
Хачу бачыць шырокія дзічкі, 
што парог маёй хаты старожаць, 
рассьмяянае вёскі аблічча, 
дываны залацістыя збожжа. 
 
Ды вачамі і сэрцам на нівах 
паплысьці нейдзе з ветрам крылатым 
і забыцца аб днёх нешчасьлівых 
на парозе радзімае хаты. 

МАЙМУ СЫНОЧКУ 
 
Павяду цябе, мілы мой сыну, 
ў стары казачны край Крывічоў, 
там дзе шырака Нёман раскінуў 
стужку сінюю серад палёў. 
 
Там, дзе пушчы калышуцца важна 
ўсё чубамі дубоў векавых, 
а курганы пасталі на стражы 
нашай славы ў туманах сівых. 
 
Між палеткаў ўсхвалёваных жытам 
сёлы ў зелені тонуць вясной; 
вокал людзі жывуць працавітай, 
як адною, вялікай сям'ёй. 
 
Дзе па гонях узорных нядзеляй 
раскалышуцца з вежаў званы 
і вясёлае сонца рассьцеле 
залатыя ў палёх дываны. 
 
Ды касулямі цудна пагладзіць 
каляровыя хусткі дзяўчат, 
што як стройныя мальвы ў прысадзе 
палымнеюць на межах, блішчаць. 
 
Павяду цябе, дзе ты радзіўся, 
дзе свой першы убачыў дзянёк, 
калі восеныію Край залаціўся, 
праляталі дзесь гусі здалёк. 
 
Помню — плакалі вербы у полі, 
ліст чырвоны дарогі услаў, 



а Край мілы начамі ў няволі 
глуха з ветрам асеньнім стагнаў. 
 
Нашай мовай, як злом пагарджалі, 
ды Краінаю нашай старой, 
і сьціскалася сэрца ад жалю, 
што расьцеш у няволі ліхой. 
 
Але з ветрамі воля гуляе, 
шмат разносіць на крыльлях надзей, 
і таксама для нашага ІСраю 
прыйдзе ясны, разіскраны дзень. 
 
А тады павяду цябе, сыну, 
ў родны Край на курганы дзядоў, 
там дзе шырака Нёман раскінуў 
стужку сінюю серад палёў. 

НА ЧУЖЫНЕ 
 
Як бы добра ня жылося 
недзе на чужыне — 
будзе ўсё ж шумець калосьсем 
ў сэрцы Край наш сіні. 
 
Будзе сьніцца раньнім сонцам, 
што ўстае з пасьцелі, 
і на рэчках па старонцы 
туманы кудзеліць. 
 
Будзе пахнуць, як пакосы 
скошаныя ўчора, 
што блішчаць у раньніх росах 
вытканым узорам. 
 
Рэчак стужкай мігатлівай, 
родным пабярэжжам, 
васількамі нашых ніваў, 
чабаром на межах. 
 
Будзе клікаць, зваць начамі 
песьняў адгалосам, 
што гуляюць ды зь вятрамі 
па даўгіх палосках. 
 
Што сумуюць, ды за гымі, 
хто ў далі ад Краю 
успамінам аб Радзіме 
сэрца пацяшае. 
 
Будзе клікаць лес шумлівы, 
стройныя паляны, 



ды затужыць сіратліва 
вецер на кургане. 
 
Сэрцам матчыным Краіна, 
серабраным жытам, 
будзе зваць начамі сына 
чарай недапітай... 

ЛЯТУЦЬ ГУСІ 
 
Лятуць гусі, лятуць шнурам, 
бы вясьняны сьцяг, 
праз туманы хмараў бурых, 
ў непагоду, праз віхуру, 
дзе радзімы шлях. 
 
Лятуць гусі, лятуць дружна, 
вернай грамадой, 
па тым Краю сэрцам тужаць, 
дзе дзяўчаты белы кужаль 
сьцеляць над ракой. 
 
Сіні шлях ачыма мераць, 
рэжаць стальлю крыл, 
і глыбока, цьвёрда вераць, 
што убачыць родны бераг 
стане, стане сіл. 
 
Лятуць гусі ў Край Радзімы 
бы вясна ляціць! 
Ўжо забыліся пра зіму — 
будуць днямі маладымі 
сабе гнёзды віць. 
 
Панад Нёмна шляхам водным 
вольна пралятаць, 
у палёх, лясох свабодных 
свае дзеці ў Краю Родным 
будуць гадаваць. 



СЫПЛЮЦЦА СЬЛЁЗЫ 
 
Сыплюцца сьлёзы з бялявай бярозы, 
вецер тужліва гучыць. 
Цёмныя хмары ўсё бураю грозяць, 
бурай страшною ў начы. 
 
Ой, ня стрымае ліхой навальніцы 
стрункі дзявочы камель! 
Можа, як вогнены вуж, бліскавіца 
спаліць прыгожую бель. 
 
Можа наклоніць віхор іх бязьлітасна 
быццам на хвалі трысьцё, 
й доўгімі косамі, кволымі лісьцямі, 
пыл на шляху замяце. 
 
Можа удара нястрымана крыльлямі, 
нізка на землю сагне, 
аж трэснуць, як сэрца часамі нясільнае, 
як крануты струны мацней. 
 
Звоняць празорыя сьлёзы бярозаў 
у ветры, што жалем гучыць. 
Цёмныя хмары ўсё бураю грозяць, 
бурай страшною ў начы. 

ЗОРКА 
 
Зорка мая, зоранька, 
для каго ў гары 
ноччу ты узорнаю 
ясьненька гарыш? 
 
Ці для маці сумнае, 
што пад ціхі ўздох 
цяжка думку думае 
аб сваіх сынох? 
 
Ці для падарожнага 
льеш ты ясны сьвет, 
што змыліў з дарожанькі, 
загубіўшы сьлед? 
 
Засьвяці мне, зоранька, 
засьвяці ясьней, 
хай сынок мой скоранька 
на руках засьне! 
 
Хатка наша бедная, 
сумна ля акна, — 
долю нашу ведаеш, 
зоранька, да дна. 
 
Тата сьпіць пад горкаю — 
думаў аб вясьне... 
Ты-ж хоць сыну, зоранька, 
засьвяці ясьней! 



ЯК ХМАРНЫ ДЗЕНЬ 
 
Як хмарны дзень — так маё сэрца сёньня. 
Дождж з непагодных сыплецца ачэй... 
Гэта таму, што Край мой любы стогне, 
кроў ў воды Нёмну жыламі цячэ. 
 
Не счырванела зорана каліна, 
ня мак цьвіце, а Край наш, Край, ў вагні! 
бы сьцеле сонца ярым кармазынам 
заходзячы за грыву сьпелых ніў. 
 
Уціш мяне, што гэта не пажары, 
што не сяло, ня лес стары гарыць! 
Наш Край злажыў даволі ўжо ахвяраў, 
каб выпешчанай ўбачыць сьвет зары!... 

ВЫШЫЛА ВОСЕНЬ 
 

Вышыла восень, вышыла ўзорам, 
золатам, чырваньню, на'т янтаром, 
колісь зялёныя дрэваў уборы, 
рассыпалісь гусі ў паднеб'і шнуром. 
 

Няма ўжо палудняў мядовае сьпекі, 
ня коціцца звонка рагочучы гром, 
вясьняныя буры заціхлі далёка, — 
у золаце сумна ўсё вяне кругом! 
 

Ня плач, каб разьбіла на'т сэрца і грудзі, 
яно ня прыкліча зараньня вясны — 
у сухой пазалоце жыцьця ўжо ня збудзіць 
шапочучы вецер ў разлогах лясных... 
 

Ня плач! Сум туманны, асеньні быць мусіць, — 
няхай крылун-сэрца табе не баліць, 
вось заўтра ўжо воблакаў шэрыя гусі 
пасыплюць сьнег-пер'і на грудзі зямлі. 
 

Калісь герой-сонца адвойстрыць праменьні 
і стане з марозам траскучым у бой. 
Крыштальнага лёду цьвярдыя каменьні 
сплывуць невясёла мутною вадой. 
 

Жыцьцё адазьвецца з-пад белай пасьцелі 
марозную зіму парве бураном. 
Заместа тужлівай, суровай мяцелі — 
пакоціцца звонкай надзеяю гром. 
 

Ня плач, калі восень ўдавою заводзіць, 
Зіма калі рэкі марозіць да дна! — ^ 
Суровасьць дзён шэрых прыдзе нагародзіць 
наперадзе з сонцам-героям вясна! 



НА ШАЎКОВЫХ ЛУГОХ 
 
На шаўковых лугох дзесь заместа мяне, 
косіць бура атаву, ліхая. 
Гэты вецер, што вольхі шумлівыя гне, 
нейдзе сумна яе заграбае... 
 
Некляпаная дзесь заржавела каса, 
непагораны тужаць папары; 
быццам пояс слуцкі, так цьвіла паласа, 
сяньня-ж вецер на ёй гаспадарыць. 
 
Так далёка ад ніў сам адзін тут стаю, 
дзень за вокнамі мрэ, дагарае. 
У вёсцы, быццам сястра, дзічка хату маю 
нейдзе гольлем сваім абыймае. 
 
Каб я тое хоць знаў, што часамі ў садок, 
ў нерассьвечаны шэрыя вокны, 
пад тужлівы ўспамін, пад няўстрыманы ўздох, 
кіне сумная дзеўчына вокам... 
 
Быццам смоўж дні ў чужыне ляніва паўзуць, 
туга ў сэрцы нейк коле, як голкі... 
Калі колісь да ніў сэрца йзноў занясу — 
застануцца ў ім сугаркі толькі. 

ПАКІНЬ, ПАКІНЬ ВЕЦЕР 
 
Пакінь, пакінь, вецер, сумна абтрасаці 
калярова лісьце з маляваных дрэў, 
ды нясьці на крыльлях золата-багацьце, 
каб пад сумны ў полі разаслаць напеў. 
 
Ці табе няшкода вопратак узорных, 
ці табе няшкода залатой красы, 
што шуміць, шапоча, бьгццам на разорах 
гаманілі сьпеўна летам каласы. 
 
Ці табе няшкода тонкім павуціньнем 
бадылі сухія серабром снаваць, 
жураўлёў крылатых, ў даль што адляцелі, 
на ліхой чужыне сэрцам сумаваць? 
 
Ой, ня жалься, вецер, не сьцялі тугою, 
бачыш — пасумнелі родныя палі, 
пагублялі дрэвы ліскце над ракою, 
адлятаюць, тужаць сэрцам жураўлі. 



НЯ СУНІМЕ 
 
Ня суніме мне вечар асеньні 
сэрца ветраў разжаляных хорам, 
не пакрэпяць то-ж яркай надзеяй 
і высока-халодныя зоры. 
 
Не разьясьняць душы успаміны 
агнёў сумным днём дагарэўшых, 
ані днямі асеньнімі, сінімі 
край няродны мяне не пацешыць, 
 
так як вербы над роднаю рэчкай, 
цуднай зелені буйныя хвалі, 
або вецер у полі сустрэчаны, 
сосны шумам сваім пацяшалі. 
 
Сяньня-ж лісьцем сарваным ізь дзерава 
ад ніў доля далей ўсё-адносіць, 
усё гоніць загонамі шэрымі 
чужым краем ў плакучую восень. 

БРАТОМ ПАЛОННЫМ 
 
Ці табе ня шкода, браце, 

родных ніў, 
тых лугоў, той сенажаці, 

што касіў? 
Ці табе ня шкода даляў, 

што маўчаць, 
ні садоў, што расьцьвіталі, 

ні дзяўчат? 
Ані Нёмну сініх водаў 

між лясоў, 
хваляў берагу крутога 

ў верасох? 
Пі табе няшкода песьняў, 

што вясной 
білі ў хвалі на прадвесьні 

бы вяслом? 
Ці ня шкода табе косаў 

залатых, 
ці ня сьніцца на палосах 

лён густы? 
Па вачох ня сумна зоркіх, 

што гараць? 
Ці ня хочаш баразёнкі 

прыгараць ? 
Ці ня рвесься ты душою — 

адкажы! 
Ці табе начамі сэрца 

ня дрыжыць 
па тым краі, дзе радзіўся, 

дзе ты жыў, 
дзе каліны расьцьвіталі 

на мяжы? 



Дзе твой сьлед? Мо' ветры ў полі 
замялі, 

калі гнулі, гнулі гольле 
да зямлі! 

НЕЙК СУМНА 
 
Нейк сумна дождж асеньні звоніць 
аб сэрца шротам алавяным, 
ды зь ветрам дужаюцца клёны 
і кружыць блудна ліст сарваны. 
 
I сумна дзень асеньні плача, 
ды жаласна на небасхіле 
нейк хмары торбаю жабрачай, 
як ворана, павісьлі крыльлі. 
 
Кудлатай, ўзьвіхранай кудзеляй, 
жыцьцём абманутым, суровым, 
апалі неяк безнадзейна 
на душу стадам гругановым. 



АДНА 
 
Сядзіць Зося на узгорку, 
заплятае косы, чэша... 
Ой, ня лі ты сьлёзаў горкіх 
на нямонска пабярэжжа! 
 
Ды ня шлі ты птушкі-сэрца 
ў край далёкі, у нязнаны, — 
цёмнай ноччу з белай сьмерцю 
павянчаўся твой каханы! 
 
Ня шукай ў парыве верным 
месца, сьледу, дзе твой мілы — 
ўжо зямля таго ня верне, 
што да сэрца прытуліла! 
 
Для цябе ён нёс каралі, 
але ў восень ночкай сіняй — 
каб ня плакала ад жалю — 
ён аддасць і іх каліне!... 

ВЯСНА 
 
Калыхала маці сына, каб заснуў, 
і пяяла песьні, песьні пра вясну... 
Будзе сын вялікі, будзе ён расьці, 
будуць яму вёсны траўнямі цьвісьці. 
Пойдзе ён дарогаю, цьветам па лугох, 
будзе яму шчасьце слаціся ля ног... 
Расьці, сыну, хутка маці дум шляхом — 
выляціш да зораў, выляціш арлом! 
 
Спадабаў той хлопец дзеўчыну-красу, 
гаварылі разам ціха пра вясну... 
— Калі рожа сіня зацьвіце ў саду — 
да цябе, дзяўчына, ў сваты. я прыду... 
Калі кране сэрца песьня салаўя — 
будзеш ты, дзяўчына, будзеш ўжо мая! 
 
Белым, белым, цьветам груша зацьвіла... 
салавей шчабеча ў гаі ля сяла... 
Ня жджы сына, маці, — на блакітны мох 
ён ў зялёным лесе ля сасонкі лёг!... 
Ня шыкуй палотнаў, дзеўка, не прадзі — 
глянь, які гаротны месяц-маладзік! 
У зялёным лесе, на капцох ваяк 
чырваньню крывавай расьцьвітае мак... 
I скрыпіць, чамусьці, жаліцца сасна, 
а навокал краскі, а кругом вясна... 
 



КНЯЗЬ УСЯСЛАЎ ЧАРАДЗЕЙ 
 
Серп-месяц на небе між хмараў брыдзе 
срэдзь семені зор адзінокі; 
вось, быццам гуляе шчупак па вадзе, 
ныраючы ў хвалях глыбокіх. 
 
Арол гэтак ўзьбіўшысь пад воблакаў сінь, 
магутны сваёй адзінотай, 
аб шэрай нізіне забудзе зусім, 
паднебным упіўшыся лётам. 
 
У кіеўскім замку Усяслаў Чарадзей 
змагаецца з духам бурлівым 
і ўздох гладзінёю калыша грудзей, 
бы вецер дасьпелаю нівай. 
 
Ен думаў ня можа цяжкіх ўгаманіць, 
тугі сваёй ўцешыць па краю; 
і гордае князева сэрца баліць, 
ды сон ад вачэй адлятае. 
 
Зь вязьніцы сумнай на княжы пасад 
яго ўвесь Кіеў паклікаў — 
ён, ўсё-ж, з панаваньня ні з волі ня рад — 
ня хоча тэй чэсьці вялікай. 
 
Мілейшыя сэрцу парогі свае, 
пасад свой і тыя дружыны, 
зь якімі хадзіў у цяжкія баі, 
баронячы межаў Айчыны. 
 
Мілейшы той Полацкі край дарагі 
і пушчы з пахучай жывіцай... 

Нядаўна Нямігі ціхой берагі 
крывёю зьліліся крывіцкай. 
 
Там мужных ваяраў ляжаць чалясы — 
хто-ж гоіць крывіцкія раны, 
тады, калі князь, першы Полацку сын, 
чужацкія носіць кайданы? 
 
I хоць над Нямігу склака груганоў 
няраз ўжо зьляталася ў госьці — 
ўсё-ж князева сэрца начамі дамоў 
ўсё клічуць байцоў сваіх косьці. 
 
Ужо цемень радзее, ўжо зоры ўцяклі 
і зьнік бляды месяц за імі — 
князь ўсё яшчэ чуезямлі свае кліч, 
ды з думамі б'ецца цяжкімі. 
 
Ён чуе, як рвецца Дзьвіна ў берагох, 
бароў сваіх гоман адвечны, 
ен чуе, як ў полацкіх гордых мурох 
шуміць ўсхваляванае веча. 
 
Цьвіце ужо неба, як тыя ляны, 
і дзень ўжо над Кіевам сіні - 
князь слухае сэрцам — б'юць, звоняць званы 
у полацкай роднай сьвятыні. 
 
Нядарам казалі, што князь-чарадзей... 
Хто-ж, духам прабіўшы прасторы, 
у Кіеве чуў-бы, як звон свой гудзе, 
хто-б знаў, што ён сэрцу гавора? 
 
Вялікае сэрца мець трэба ў грудзёх 



і духа магутныя чары, 
каб чуць, як у полацкіх гордых мурох 
у звон сьвятой Зофіі ўдараць. 
 
Агнём палымяным трэ' край свой кахаць, 
трэ' вырасьці зь ніваў, загонаў, 
каб славу, багацьце, ўсё кінуць, аддаць, 
за кліч свайго роднага звону... 

* * * 
 
Маю душу ў спакоі пакінь, 
дум крылатых не стаў на калені, 
нат вачэй паднямонская сінь 
пацямнела ў адчаі цярпенняў. 
 
Не скрываю няспутаных дум, 
узіраюся смела і проста, 
сваёй сцежкай наперад іду — 
Юдаў твар для мяне не сяброўства. 
 
Мо замала вам грошай далі? 
Што ж, прадаць вам другіх давядзецца. 
Прыйдзе час, і на нашай зямлі 
на пакутнай не будзе вам месца. 
1942 



ВЕЧАР ПАД ПРАГАЮ 
 
Дрэмле ўжо Прага вячэрняй гадзінай, 
вежы святыняў ўздымаюцца к зорам,— 
гэтак часамі ў малітве застынуць 
рукі людскія, узнятыя ў горы. 
 
Важна Градчаны, як арка біблінная, 
ў хмары плывуць над туманнымі стрэхамі, 
вежамі ў неба ўпіраюцца сіняе, 
бы прагавіта шукалі пацехі. 
 
Стодзівы толькі не дрэмлюць каменныя, 
ноч іхніх сэрцаў не пераможа. 
Доўга вякамі стаяць нязменныя, 
сон залацістае Прагі старожаць. 
 
Месяц па вежах спускаецца стройны, 
блудзіць, сярэбраны, местам заспаным, 
быццам ў бліскучай акованай зброі 
нейкі забыты вякамі каханак. 
 
Ціха спіць Прага гадзінай вячэрняй... 
Стодзівы з каменя сон ёй старожаць, 
месяц блукае між хмараў містэрных, 
вежы ўсё рукі ўздымаюць набожна. 
1942 

ПАСЕЙ ПАЛОСКУ 
 
Пасей ля вёскі 
нашу палоску 
на вясну,— 
летам гарачым 
нат не убачыш, 
як нажну. 
 
Засей загоны 
шаўковым лёнам 
пры бары,— 
доўгія ніткі 
спраду і вытку 
пры зары. 
 
Пастаў мне хату, 
хоць не багату, 
ля сяла, 
дзе ты, юргіня, 
быццам дзяўчына, 
расцвіла. 
 
Пасадзі садзік — 
разам ў ім сядзем 
спачываць. 
Вецер паволі 
будзе нам голлі 
нагінаць. 
 
Так сярод ніваў 
будзем шчасліва 
разам жыць, 
начамі вольхі 



будуць нам толькі 
гаманіць. 
1942 

* * * 
 
Сэрца, зямля мая, ніва ўраджайная, 
збожжа палеткі, істужкі дарог, 
неба цвітучае, радасць вянчальная, 
скарбам схаванаяі ў буйных лясох. 
 
Войнамі спалена, недругам знішчана, 
рукі заломіш, праводзіш «гасцей» 
і зноў ўздымаешся над папялішчамі 
й далей загон твой на славу цвіце. 
 
Вечна пакутная, вечна гаротная, 
сцятая — зноў адрастаеш з камля, 
вечна жывучая і несмяротная 
ты, беларуская наша Зямля!! 
1942 



СКАЖЫ 
 
Ой, дзяўчына, скажы — 
чаму сум ўсё ляжыць, 
ды туга ўсё на твары прыгожым? 
Можа месяц бляды, 
мо' дзяцюк малады 
тваё сэрца так рана трывожыць? 
 
Табе-ж родзяць ляны, 
ўзорам тчэш дываны, 
кужаль белы, як сьнег, на паляне! 
Сама — быстры той птах, 
Нёман сіні ў вачах, 
засьмяешся — як сонца прагляне! 
 
Чаму сумная ты? 
Быццам скарб залаты 
табе косы на плечы апалі; 
твар твой — рожы лісткі, 
стан як вербаў гнуткі 
і за працу усе цябе хваляць! 
 
— Глянь — там горад відно, 
я сумую даўно, 
ці-ж, запраўды, ніколі ня зналі, 
што ў дзявочых грудзёх , 
жаль бязьмерны залёг, 
яіс братоў ў кайданы закавалі? 
 
Глянь — там горад, а ў ім 
тужаць ноччу і днём 
сакалы нашай роднай Краіны... 
Май красуе, цьвіце, 

а за кратамі цень, 
нават сонца там коскі ня кіне! 
 
Там — дзе сосны, дзе дуб, 
там — дзе ггушчы, дзе зубр, 
на магілах дзядоў, на курганах, 
у старых гарадох, 
на'т на славы сьлядох — 
ўсюды вораг, усюды татарын! 
 
Калі хочаш любіць, 
калі хочаш здабыць 
беларускае сэрца дзяўчыны — 
дык-жа мусіш устаць, 
памагчы разарваць 
кайданы наймілейшай Краіне! 



БЫВАЙ 
 
Бывай, дарагая мне Прага!... 
Ты ў белы прыбралася іней 
калі карабель мой жыцьцёвы 
прыстаў на Вэлтаве сіняй. 
 
Адвагі было ў мяне мала, 
настрой — беларускі, гаротны. 
А ты сьнегам мест.а прыбрала 
так белым, як нашы палотны! 
 
Ляцелі, як быццам-бы зоры, 
танцуючы зь ветрам сьняжынкі, 
у бель яны строілі гррад 
і цешылі сэрца чужынкі. 
 
У неба цягнуліся вежы, 
так стройна, як нашы таполі, 
хоць вецер ня гнуў іх на межы 
і вокал ня слалася поле... 
 
Усё-ж ў ноч, калі сьніліся краскі 
і сум крышыў сэрца ў аковах — 
мне баяў таёмныя казкі 
граніт гэтых вежаў вяковых. 
 
Бывай, залацістая Прага!... 
Мой парус кірунак ўжо меніць.. 
Успомню цябе я няблага 
за казкі і сэрца каменьняў. 
 
За прыязьні даўняй азнакі, 
за кажнага Крывіі сына — 

прьгймі сяньня, Прага, падзяку 
ад ўнучкі Францішка Скарыны! 
 
Глядзі, як вякі ўжо, з адвагай 
ў апеку сьвятога Вацлава... 
Бывай, дарагая мне Прага, 
бывай ў пене срэбнай Вэлтавы... 



ДУМЫ МАЕ, ДУМЫ 
 
Думы мае, думы, раненыя крыльлі! 
Вырасьлі ў няволі вы пад стогн братоў... 
Путы вам цьвярдыя ўзьлёту баранілі, 
не давалі зьліцца зь песьняй курганоў... 
 
Шум дуброў крывіцкіх вас паіў надзеяй, 
гартавала сэрца цьвёрдая зіма; 
срэбрнакрылы Нёман на грудзёх лялеяў, 
расьпяяны вецер ў неба падымаў... 
 
Думы мае, думы, калыхаў вас сівер, 
гадаваў вас смольны, пачарнелы зруб; 
рваліся вы ў неба агнялётным ўзрывам, 
каб пад нашы стрэхі прыманіць зару! 
 
Думы мае, думы! Шапацеў вам вечар, 
бэзавы галіны клікалі акном; 
пад мільёнам зораў, мігатлівых сьвечак, 
старажыў вам месяц неспакойны сон. 
 
Вас вітала сонца залатых палудняў, 
каласы цяжкія цалавалі ў твар; 
вы-ж плылі, ляцелі за агнём тым блудным, 
каб яго разьдзьмухаць ў несьмяротны жар!.. 
 
Калі стройны травень зелянеў на полі, 
кучаравіў дрэвы, маляваў сады, — 
места сноў дзявочых, лепш з курганаў волю 
разбудзіць хацелі віхрам маладым! 
 
Калі восень лісьце ясна залаціла, 
жураўлі вам слалі воклікі з гары —*• 

вы на сьвежых сумна плакалі маплах, 
што насыпаў ў краі вораг без пары. 
 
Вам пяялі ў ночы стрункія бярозы 
аб руках адважных, скутых ланцугом; 
гэты сівер крыльлі вам няраз марозіў, 
што застыў бяз жалю за вузкім акном. 
 
Думы мае, думы, раненыя крыльлі! 
Вырасьлі вы ў путах, там пад стогн братоў... 
Не мая віна ў тым, што калі вас выльлю — 
ля каліны белай чырванее кроў. 



ГЭЙ З-ПАД РУК 
 
Гэй з-пад рук тых, з-пад дзявочых, ды з-пад церніцаў, 
восень сыплецца на землю церняцьцю, 
 
ў даль шляхамі цягнецца гусінымі, 
дагарае па садох юргінямі, 
 
Разьвіталісь, замахалі птушкі крыльлямі... 
Туманы разьвесіў вецер вокал мілямі, 
 
З-пад кудзеляў, ніткай шэрай аж да раніцы, 
доўга вечар, доўга ночка ў восень цягнецца. 
 
Аб былым таёмным, страшным, аб няведамым, 
доўга, доўга ня сьціхае казкай дзедавай. 
 
Плача вецер неўгамонны дзесь за вокнамі — 
дзе падзецца чалавеку адзінокаму, 
 
што ня мае долі, шчасьця, нават іскрачкі, 
што ня мае ў цэлым сьвеце сэрца блізкага?... 

ВОСЕНЬ 
 
Бы нязжатае калосьсе, бы ўдава, 
пачала ля вокан восень сумаваць. 
 
Гай, што гаманіў калісьці, сумна змоўк; 
паразносіў вецер лісьце — ясны шоўк. 
 
Паразносіў на'т з галінкаў тую медзь, — 
ўжо ня будзе больш каліна шалясьцець... 
 
Замахалі птушкі крыльлямі: „Бывай! 
Цяжка нам цябе пакінуць, мілы край! 
 
Выглядай шляхом паднебным — вернемся, 
долю лепшую табе мы прынясем!..." 



МАЛЮЕ ВОСЕНЬ 
 
Малюе восень лісьце акварэльлю, 
ды круціць ветрам каляровы рой, 
чырвоны тон пераплятае зелень, 
красуюць дрэвы ў ткані залатой. 
 
I вопратка янтарная бярозы 
чамусьці шоўкам стала шалясьцець. 
Каліна маніць пацяркамі ў лозах, 
ды льецца зь ветрам на паляны медзь. 
 
Красуюць дрэвы, быццам маладзіцы 
вялікім сьвятам стройныя стаяць, 
ды лёнам косаў лісьце залаціцца, 
а шчокі макам пышныя гараць. 
 
I песьціць сонца залатую восень, 
ў багацьці хварбаў іскрыцца агнём, 
аж пакуль вецер буйны не пазносіць 
і не рассьцеле лісьцямі кругом. 
 
Не пазрывае вопраткі з каліны, 
ператыканай ніткай залатой 
і пацерак каралевых ня скіне, 
ды не пагубіць сумна над ракой. 

ХРЫЗАНТЭМЫ 
 
За вокнамі вецер ў густую б'е цемень, 
згасіў на'т у сэрцы гарачым агні —- 
і толькі галоўкі блядых хрызантэмаў 
у вазе крыштальнай красуюць адны... 
 
Клён, што учора ў саду залаціўся — 
сяньня ад сьлёзаў асеньніх замок; 
сарванае ветрам узорнае лісьце 
ціха ляжыць, як магільны вянок. 
 
З восеньню шэрай змагацца дарэмна — 
згасіць усё, на'т вясьняныя сны; 
толькі галоўкі блядых хрызантэмаў 
сумнае сэрца ўцішаюць адны... 



АСТРЫ 
 
Расьцьвілі ужо астры на градах, 
ліст на дрэвах, бы мак той, адцьвіў; 
так хацелася-б верыць у радасьць, 
калі-б вецер так сумна ня ныў. 
 
Каб ня плакаў даўгімі начамі 
неабнятнай тугой за акном, 
цьветам мо' расьцьвілі-б кучаравым 
астры белыя ў сэрцы маём. 
 
Можа ў восені дні залатыя 
красавалі-б у сэрцы вясной, 
пакуль раніцы нам ледзяныя 
ня прыгоне тут сівер з сабой. 
 
Так цьвітуць, цьвітуць белыя астры, 
ды чаруюць на градах да сьлёз, 
душу толькі, як быццам-бы ястраб, 
да ніў родных на векі аднёс. 

ТАНЦУЕ ДОЖДЖ 
 
Танцуе дождж па дахах камяніцаў, 
танцуе дождж па лысіне брукоў; 
з дамоў замурзаных вада сьлязьмі струіцца, 
ў рынштоках пеніцца каскадай брудных слоў. 
 
Па вуліцах снуюцца парасоны 
і людзі корчацца, змалелыя і так, 
а у вачох заплесьненых і сонных 
блішчыць аднолькавы сьлізкі каменны шлях. 
 
Ніколі, быццам, тут ня зьяла сонца, 
вясною на'т ня лашчыла ачэй, 
і быццам хмары зрэбныя бязконца 
ўсё гасяць радасьць, тушаць блеск надзей. 
 
Танцуе дождж па дахах камяніцаў, 
задорна-звонкі выбівае рытм... 
Вачыма хочацца праз цяжасьць хмар 

прабіцца, 
дарогу сонцу яснаму раскрыць. 



НА МОГІЛКАХ 
 
Вецер ціха падняўся з палёў 
з родным пахам расьцьвіўшае ліцы; 
белы ўскружаны рой матылькоў — 
кволы мак маё сэрца асыпаў. 
 
Цішыня, цішьшя над душой... 
Быццам раньнем блядым і нясьмелым 
нейк атуліцца рэчка імглой, 
лёгкім воблакам, велюмам белым. 
 
Ды таёмны, як быццам з магіл, 
што чыесьці тут тайны укрылі, 
ціхі жаль над крыжамі застыў, 
ціхі ўздох на забытай магіле. 
 
Белы ўскружаны рой матылькоў — 
мак расьцьвіўшы мне сэрца асыпаў... 
ці рамонак з далёкіх палёў, 
можа мёдам пахучая ліпа... 

ЗАХАД 
 
Быццам бітва у далі празьвінела... 
Можа ўстае паднявольны народ 
й крывёю разьлітай сыноў сваіх сьмелых 
купляе вызвольны Краіне усход. 
 
Ня гіне ўсё чырвань... Палае прыгожа.. 
Але ця кроў там ужо, не агні, — 
гэта шырока раскінулі рожы 
нейдзе дзяўчаты героям вайны. 
 
Паволі ўсё гіне. Ноч наступае. 
За ценем бяз шолаху сунецца цень... 
Ды ноч міне скора. Па ёй рассьвітае 
ясны, скупаны у чырвані дзень. 



НЯ СУМУЙЦЕ 
 
Ня сумуйце дзяцюкі вясною 
на магілы гледзячы сяброў — 
жалем нашых ранаў не загоіш 
і цяжкіх ня скінеш кайданоў. 
 
Ня сумуйце дзяцюкі па сёлах 
і па вочах кінутых дзяўчат — 
барацьба ўжо пенніца як солад, 
маладыя воклікі гучаць. 
 
Ня сумуйце дзяцюкі па долі, 
ня хілеце гордай галавы, 
бо ня з жалю, толькі з ранаў, болю,. 
воля толькі родзіцца з крыві. 
 
Ня сумуйце дзяцюкі начамі — 
ўжо ня дасца спутаць вольны дух! 
Мы былі і будзем Крывічамі 
ад хваль Угры аж па сіні Буг! 

О, КРАІНА 
 
О, Краіна шчасьця, родная матулька, 
о, Краіна ясных, незабытых дзён! 
На шырокім сьвеце не найду прытулку, 
ня прывыкну сэрцам да чужых старон! 
 
Тэхніка, культура, ды чыёсь багацьце, 
не ўзварушаць сэрца маяго мацней — 
ў ім цьвітуць, красуюць нашы сенажаці, 
ды калыша вецер клёнам весялей. 
 
Вышынёю вежы быццам хмарам грозяць, 
з камяню палацы задзіўляюць сьвет: — 
мне мілей наш шэры камень пры дарозе, 
дзе адпачывае пасівелы дзед. 
 
Цудоўныя паркі, сеяныя травы, 
ды шнуры даўгія стрыжаных алей... 
Даражэйшы сэрцу лес наш кучаравы, 
сьцежачкі у полі цягнуцца мілей. 
 
Летам сонца збожжа цудна пазалоціць, 
закалыша вецер каласамі ніў, 
засумуе бусел на пустым балоце, 
быццам сваё шчасьце, лятучы, згубіў. 
 
Ды чуваць як песьня серабраным раньнем 
паплыве па рэчцы з хвалямі вады. . . 
Часам разальецца збуджаным каханьнем, 
або замяцеліць ўздымам маладым. 
 
Кажуць, што Ты зрэб'е носіш у нядзелю, 
кажуць, што Ты носіш лапці на нагах . . . 



Для мяне Ты грудзі палатном усьцеліш 
расьцьвіцеш калінай на буйных кустах. 
 
Прыбярэшся ў зелень, краскамі заманіш, 
ў восень ніжаш гусі ў тоненькі ланцуг, 
го атуліш вочы вэлюмам туманаў, 
быццам-бы дзяўчына едучы к вянцу. 
 
Заварожыш Нёмнам, рэкамі сваімі, 
засьмяешся ў сонцы збожжам залатым... 
Закалыша сэрцам верным Тваё імя, 
ціхаю малітвай, водгульлем сьвятым. 
 
О, Краіна шчасьця, родная матулька, 
о, Краіна ясных, незабытых дзён! 
На шырокім сьвеце не найду прытулку, 
ня прывыкну сэрцам да чужых старон! 

АДКАЗ 
 
— Скажы, скуль ты, хлопча 
— З зямлі беларускай —- 
стуль, дзе льецца Нёман 
мігатлівай стужкай. 
 
Дзе лугі буйныя, 
ураджайны землі, 
дзе старыя вербы 
ля гасьцінцаў дрэмлюць. 
 
Дзе лясы як ў казцы — 
ўсё з дубоў адвечных; 
дзе у нетры пушчаў 
глянуць небясьпечна. 
 
Я з краіны слаўнай, 
з гарадоў прыгожых, 
што ня зналі колісь 
цьмы чужой, варожай. 
 
Родны сьцяг наш горда 
уздымаўся ў гору 
ад балтыйскіх хваляў 
аж па Чорна Мора! 
 
Ў маім краі казкі, 
сівыя курганы; 
там зрадзілась песьня 
вешчага Баяна. 
 
Выпілі вякі ўжо, 
на'т зь Нямігі воду — 



славу нашых продкаў 
засланіла воддаль. 
 
Але, ўсё-ж, я горды 
нашых сэрцаў сілай 
мы падымем славу 
з курганоў-магілаў. 
 
Бо мы хочам волі 
горача і цьвёрда, 
бо мы хочам славы 
для Пагоні гордай! 

ЗАПЯІ МНЕ ПЕСНЮ 
 
Запяі мне несіпо не з мяшчанскіх вулак, 

не з вялікіх сцэнаў, не з эстрад, 
запяі мне тую, што я сэрцам чула, 

калі асыпаўся белы сад. 
Запяі мне тую, што пяяла няня 

над калыскай, доўга не сплючы, 
ці аб безнадзейным маладых каханні, 

што трывожыць сэрца уначы. 
Не хачу навінаў з шырокага свету — 

пуста майму сэрцу, цесна ў ём, 
можа помніш песню, што пяяла летам 

маладая жнейка за сярпом. 
Ці мо помніш тую, аб ліхім прыгоне, 

з-пад навіслых сумна нашых стрэх, 
што пяялі хлопцы, як вадзілі коні 

месячнаю ноччу на начлег. 
Запяі мне песню нашу, не чужую, 

з шматгадовых гоняў ды бароў, 
што я сэрцам вечна на чужыне чую 

сярод думаў зорных вечароў. 
1943 
 



ХАТА 
 
Хата радзімая, хата старая, 
што абаперлася ў садзе аб віпші, 
стройна свой чуб саламяны ўбірае 
голлем, вясною аквечаным, чыстым. 
 
Ў поле бязмернае, поле далёкае, 
ў бок, дзе палоскі шлях рассякае, 
сумна глядзяць твае мілыя вочы, 
быццам з дарогі каго выглядаюць. 
 
Мохам пратканыя шэрыя сцены, 
плот, што ля саду пастаўлены крыва, 
ясна-шумлівай, квітнеючай пенай 
буйная зелень вясёла прыкрыла. 
 
Камень шырокі ляжыць ля парога, 
гладкі, бліскучы, вітае так міла! 
Безліч бяздомных з далёкай дарогі 
тут каля хаты на ім адпачыла. 
 
Пэўна, не раз ім матуля казала: 
«Сядзь, папалуднуй, чужынча, ты з намі, 
роднага сына дзесь доля загнала, 
можа й яго хто пакорміць таксама. 
 
Покуль жыву, сцерагу яго месца, 
прыйдзе — пачэсна на покуце сядзе, 
хатняе стравы нап'ецца, наесца, 
колас наліты рукою пагладзіць. 
 
Выйдзе на поле з баронкай і плугам, 
ў ціхую хату прывабіць дзяўчыну, 

кончыцца боль мой і злыя нядугі, 
косці старыя пры іх адпачынуць. 
 
Можа спаткаеш? Такі цёмна-русы, 
скажаш, матуля яго тут чакае. 
Хай не забудзе сваёй Беларусі, 
хай не зрачэцца радзімага краю...» 
1943 



ДЗЕД 
 
Была ў дзеда дудка, 
Была ў дзеда люлька, 
Была ў дзеда падружанька 
Сівая бабулька. 
Дудачка іграе, 
Сэрца пацяшае, 
А закурыць дзедка люльку — 
Гора забывае! 
Цешыць дзедка дудку, 
Цешыць дзедка люльку, 
Клапоціцца ля яго 
Сівая бабулька. 
Усё суседзі хочуць зваць... 
Раз, кругом пасеўшы, 
Сталі ў дзедачкі пытаць, 
Хто яму мілейшы. 
Дзядок кажа — дудка, 
Бабка кажа — люлька... 
Людзі думаюць сабе: 
«Ой, мусіць, бабулька!..» 
Усё ж ніхто не мог пазнаць 
Дзедавай натуры, 
Места праўду адказаць — 
Толькі люльку курыць. 
Усё ад раніцы гудзе, 
Усё на дудцы йграе, 
А на бабку — прыйдзе дзень — 
Увагі ве звяртае. 
Ускалыхнуўся цэлы свет, 
Б'юцца людзі-брацця, 
Ціха толькі дзед жыве, 
Хваліць бога ў хаце. 

Толькі шчасце у людзей 
Доўга не трывае, 
I да дзеда адзін дзень 
Смерць прыйшла ліхая. 
Дзеда дома ве было — 
Ён з дудой і люлькай 
Пайшоў рана на сяло, 
Пакінуў бабульку. 
Бабка сцяміла, што ёй 
Смерць дзядочка скосіць... 
Паківала галавой, 
Гэтак смерці просіць: 
— Места дзеда лепш мяне, 
Смерць, вазьмі, ліхая!.. 
Хай дзядок яшчэ жыве, 
Хай на дудцы грае! 
Мае радасці ён тры, 
Я ж з усіх найменша, 
Дык мяне ты забяры — 
Дудачка пацешыць! 
А для смерці ўсё адно: 
Душаньку хацела, 
Дзед ці баба ж не відно, 
Бо душа без цела... 
Ды, забраўшы бабін дух, 
Паляцела далей, 
Бо другія ўжо вакруг 
Там яе чакалі... 
Ой, прыйшоў дзядок дамоў, 
Не жыве бабулька... 
Не хапіла ў дзеда слоў, 
Пакацілась люлька... 
— Ах, бабулька,— плача дзед,— 
Чаму ж не паждала? 



Пацямнеў мне цэлы свет, 
Як цябе не стала... 
Сеў ён сумна ля акна; 
Заіграла дудка, 
Сумна плакала яна, 
Ды й замоўкла хутка... 
Ўжо не будзе болей граць, 
Люлька дагарэла... 
Прыйшлі людзі ды глядзяць — 
Без душы ўжо цела... 
Другім страшна, як памруць, 
Дзед памёр іначай. 
Поўна радасці у твары — 
Ён бабульку ўбачыў... 
Любіў дзедка дудку, 
Любіў дзедка люльку. 
Усё ж мілей за ўсіх была 
Сівая бабулька. 
1943 

* * * 
 
Блукаю сёння па родным краю 
збалелым ценем. 
Хачу быць кропляй, што перапаўняе 
чару цярпення. 
 
Хачу быць словам, што напраўляе 
на шлях сапраўдны, 
сілай, якая перамагае 
ў баі за праўду. 
 
Пад тваім вебам, чыстым і сінім, 
быць канапелькай, 
быць тваім гордым, вечным ўспамінам, 
мая зямелька. 
1943 



БАЦЬКА МОЙ 
 
Бацька мой родны, 
родзіч мой мілы. 
Глядзеу ты ўслед мне, здаецца, учора. 
Сёння не знаю нават магілы, 
дзе твае косці злажыла гора. 
Бацька мой сільны, табе б спакойна 
сеяць пшаніцу на родных гонях, 
у дзень кірмашны вокам нямыльным 
ацэньваць коні. 
Табе б на плечы сыноў-асілкаў 
пакласці рукі ў гадоў змярканні 
і ўнукам баяць пра ўсе памылкі, 
пра ўсе уцехі юнасці ранняй. 
Табе б ад маці лепшы кусочак, 
табе б з сябрамі чарка ў бяседзе, 
пашана ўнукаў, апека дочак, 
пачэсны гонар у нашым родзе. 
Бацька мой родны, 
даруй, што старасць 
тваю я сэрцам не даглядзела. 
Несла ў далонях сваю ахвярнасць, 
несла і раптам асірацела. 
Дзе твае косці сёння? Не знаю. 
Апошніх спеваў ужо не пачую. 
Хмары навіслі над нашым краем, 
на родных гнёздах вораг лютуе. 
1943 

ЗАЛАТАЯ СОНЦА КАЛЯСНІЦА 
 
Ноч крылом пастукала у дзверы, 
вецер сілай тузае прабой, 
застанецца ўсё, што на паперы, 
ўсё, што ў сэрцы,— забяру з сабой. 
 
Заўтра залунае снег вішнёвы, 
зацвіце на сонцы бэзаў куст. 
Ёсць такое казачнае слова, 
вырванае з рэбраў: Беларусь. 
 
Вораг далі не аддасць затанна, 
гордасць выбілі ў паніжаных рабоў, 
паляглі айчынныя тытаны 
недзе за пярэплеццю дратоў. 
 
Недасказана, нязроблена так многа, 
неадпомшчана за слёзы і за кроў. 
Я пакіну вам мае трывогі, 
я пакіну вам маю любоў. 
 
Няхай сэрцу змучанаму сніцца 
пах вясны, вішнёвы белы дым, 
залатая сонца калясніца, 
вольны сцяг і пераможны гімн. 
1943 



СТАРАЖЫТНАЯ САГА 
 
Градам слоў б'еш у сэрца маё, 
нат вясняных не слухаеш казак, 
толькі ў маршы ідзеш праз жыццё, 
знаеш слова адно: абавязак. 
 
Быццам панцыр на сэрца ўзлажыў — 
не прабіць яго нават вачыма. 
Не ад шэптаў кахання дрыжыш, 
а ад яснага слова: Айчына. 
 
Места ў вочы — глядзіш на курган, 
места рук маіх — меч абдымаеш. 
Нат не бачыш, як гнуткі мой стан, 
нат не чуеш, як шчыра кахаю... 
 
Тваё сэрца рашуча так б'е... 
Толькі сіла, нязломная сіла... 
Ці не чуеш, што травень пяе, 
што чароўная ноч гаманіла? 
 
Цябе, знаю, нішто не сагне, 
ты жывеш толькі, моцны, для краю. 
Усё ж ты казачны сон для мяне, 
ўсё ж цябе я бязмежна кахаю. 
 
Шчасце колісь, як птах, адляціць, 
нат каханне згарыць, як лучына,— 
сонцам толькі не згасне ў жыцці 
несмяротнае слова — Айчына! 
1943 

* * * 
 
Душа мая — 

ніт, пераплецены з лёсам 
зялёных палеткаў і вёсак ў далінах, 
душа мая — 

кветкі і сум на пакосах, 
і ястраба шпоны, і ўзлёт галубіны. 
 
Душа мая — 

голас забытых, бяздольных, 
што рвецца да сонца з калечаных путаў, 
душа мая — 

з песняў шырокіх і вольных, 
душа мая — 

з бою, 
а шлях мой — 

з пакутаў. 



ЕГІПЕТ? ЕГІПЕТ! 
 
Досыць! Алах ўжо губляе пакорных. 
Болей не страшны крывавы капрыз. 
Ля пірамідаў народнага гора 
будучыня устае, як сфінкс. 
Пад святлом іскрамётных надзеяў 
рассыпаецца ў попел страх, 
ажывае, ўстае, маладзее 
на зямлі сваіх продкаў фелах. 
Каб не стала зямля пустыняй, 
каб не плакаў фелах ля магіл, 
Праметэі ўстаюць маладыя, 
разліваецца пподра Ніл. 
1956 

* * * 
 
Вымыў дожджык вербам косы над ракою, 
шумны іх палошча вецер малады, 
міла гладзіць сонца ласкавай рукою — 
сушыць на галінках мокрыя сляды. 
 
Ля ракі крутое сцежачка, як змейка, 
ураджаем вісяць росы на траве, 
мые сонца ў хвалях залатыя вейкі, 
жаўручок згубіўся ў яснай сіняве. 
 
Вось, здаецца б, рукі расцягнуць над полем, 
быццам сёстры — вербы стройныя абняць, 
так ісці дарогай, роднаю да болю, 
над крутою рэчкай новы дзень вітаць. 
1958 



* * * 
 
Неба сягоння цвіло, быццам мак, 
вясёлкаю фарбаў зямлю малявала, 
можаш вярнуцца дамоў, як жабрак, 
якому капейкі ў жыцці не хапала. 
 
Не запытаем падаркаў ў цябе. 
Не збаімося дзіравай кішэні. 
Грошы, як лісце на зжоўклай вярбе, 
іх не збярэш, не ўтрымаеш у жмені. 
 
Многа тут бачылі розных паноў, 
за нас з табою грашыма багатшых... 
Ты з сэрцам кахаючым рвіся дамоў, 
яго ў нашых сёлах так мала хто бачыў... 
 
Ты волю да чынаў з сабой прынясі, 
розум, і знанні, і яснасць сумлення. 
Няхай жа народу ўсё гэта дасць сын, 
калі ужо маці замоўкла ў цярпенні. 
 
Калі б неба макамі йзноў зацвіло 
і мне захацелася заўтра памерці, 
хачу, каб, як макі, кахала, жыло 
маё у табе беларускае сэрца. 
1958 

ЯГАДЫ 
 
Аднойчы з сінімі вачыма, 
стрункая, як чарот, 
збірала ягады дзяўчына 
то у збанок, то ў рот. 
 
«Глядзі, збанок будзе няпоўны, 
дзяўчына без турбот». 
Смяецца: «Ягады ўсё роўна 
аднойчы ў год». 
 
I клала жменькаю пароўні, 
салодкія, як мёд, 
каралі ягадаў цудоўных 
то у збанок, то ў рот. 
 
Аднойчы рожавай вясною 
на яснае чало, 
як трэпет сэрца пад рукою, 
каханне надышло. 
 
«Не йдзі, дачушка, на гулянне 
і стужкі не ўплятай». 
«Пайду. Адно ў жыцці каханне, 
адзіны май». 
 
Пяяла моладзь, млеў гармонік 
каханнем да відна. 
Гулялі хлопцы неўгамонна, 
бо маладосць адна. 
1959 



ЖАЛЕЙКА 
 
Хлопчык маленькі, сшыток, алавік, 
а побач дзядуля белы. 
«Паможаш?» — пытае. 
«Пяро не прывык 
трымаць я ў руках няўмелых. 
Я ў гэтым не майстра, мой ўнучак малы, 
чытаць і пісаць не умею: 
я пасвіў каровы, авечкі, валы, 
араў я зямельку і сеяў. 
Мяне не вучылі, я быў мужыком; 
калі было з гэтага сумна, 
я, ўзяўшы жалейку, выходзіў тайком 
ў шырокае поле, за гумны. 
I скардзіўся гоням, траве і лясам 
на лёс свой, цяжкі аж да смерці, 
і толькі не граў на жалейцы панам — 
чужым не кране яна сэрцаў». 
Задумаўся хлопчык, нашчадак дзядоў, 
вякі засяваючых гоні, 
ўздыхнуў ад трывожачых дзедавых слоў, 
ад казак сівых на сутонні. 
«Я гэтых часоў не шкадую нічуць,— 
сказаў ён,— я рад, што я ў школе. 
Адно толькі, дзеду... хацеў бы я чуць — 
як плача жалейка у полі». 
1960 

* * * 
 
Едзем ноччу, а снег, як дым, 
проста пер'ямі з крылаў хмар. 
Не тулі кажухом сваім, 
я люблю, калі вецер у твар. 
Лейцы коням вальней пусці, 
не спыняй іх задорны бег. 
Дай адчуць мне яшчэ ў жыцці 
і свабоду, і ўзлёт, і снег. 
1960 



* * * 
 
Дзень яшчэ дагарэць не паспеў, 
як пад голлямі, ценем гарбатым, 
прыйшоў вечар і ціхенька сеў 
на парозе забытае хаты. 
 
Быццам старац, які занямог, 
і яму замест лустачкаў хлеба 
пакаціліся зоры да ног 
з бесканечна ласкавага неба. 
 
Дзіўнай казкай прайшла маладосць 
і жыццё па цярнёвай дарозе, 
і я сёння як быццам бы госць 
на забытым на родным парозе. 
 
Мо таму, што лягла на мурог 
бурым насцілам цемень густая, 
мо таму, што у ціхіх дзвярох 
роднай хаты ніхто не вітае. 
1961 

* * * 
 
Іду адна, а прада мною — ноч, 
Шырокі шлях, няздзейсненыя мары. 
Густая цемень сцелецца ля ног, 
А бледны месяц партызаніць ў хмарах 
 
Каля дарогі дрэвы сталі ў строй 
Шыракаплеча і непераможна. 
Дзесь у сяле сабакі між сабой, 
Як часам людзі, сварацца бязбожна. 
 
Сяло не спіць, гараць агні здалёк, 
За імі дом мой, там ніхто не свеціць.. 
Страсае ціха росы на пясок 
Зусім нямы мой спадарожнік — вецер. 
 
Шляхі вайны. Па іх іду ўсю ноч. 
Разведчык-месяц з хмараў выглядае, 
А росы, росы сыплюцца ля ног, 
З вачэй ці з траў, я і сама не знаю... 
1962 



ДЗЯВОЧЫЯ ДУМКІ 
 
Не баюся парным летам 
ў полі жыта жаць! 
Там сінеюць межы цьветам, 
ціха шчасьцем недапетым 
травы шалясьцяць! 
 
Не баюся рана, рана 
сіні лён палоць! 
Ўстане сонца з-за кургану — 
засьмяюся, выйду, гляну 
сонцу насупроць! 
 
Не баюся грабіць травы, 
бегаць па расе, 
хоць злы вецер, для забавы, 
часта пасмам залацяным, 
косы растрасе! 
 
Люблю кужаль свой шырокі 
ля ракі бяліць! 
Там, дзе вербы гнуцца вокал, 
прывядзе мой мілы сокал 
коніка паіць... 
 
Бягуць хвалі ранным раньнем, 
серабром зьвіняць... 
Колькі сіл дзявочых стане, 
буду радасна, з каханьнем, 
з песьняй працаваць! 
 
Ты-ж цьвіці, цьвіці, мой Краю, 
макам на мяжы! 

Я табе аддам, што маю, — 
іншай радасьці ня знаю, 
як цябе любіць! 



* * * 
 
Усю ноч аж да ранка, 
Пад напевы трысця, 
Ловіць хваляй Зяльвянка 
Адгалосы жыцця. 
 
Калі вецер патопіць 
Семя зор у вадзе, 
Забяжыць сюды хлопец 
I дзяўчына зайдзе. 
 
То пасядуць на бераг, 
Злучаць рукі без слоў. 
То кахаюць і вераць, 
То расходзяцца зноў. 
 
А Зяльвянка, як маці, 
Ловіць невадам хваль 
I глыбока хавае 
Іх каханне і жаль. 
 
Ўмее слёзы уцерці, 
Знае гоечы лек. 
Злучыць вусны і сэрцы, 
Злучыць рукі навек. 
 
I мяняюцца песні, 
I мінаюць гады. 
Маладосць адплывае 
З быстрай хваляй вады. 
 
Толькі казкі не гінуць 
Пра кахання дзянькі. 

Застануцца ўспаміны 
Не для любай ракі. 
 
Забяжыць сюды хлопец, 
Прыйдзе сівы дзядок, 
Пакуль жыць будзе Зельва, 
Наш малы гарадок. 
1963 



* * * 
 
Прыпала сонца прагнымі губамі 
Да ручайка і п'е і п'е ваду. 
Па сцежачцы праз мокры луг з грыбамі 
У спякотны дзень дадому я іду. 
Праворуч важна перайшлі каровы, 
Налева бусел замахаў крылом. 
Здаецца мне, што ў гэты дзень ліпнёвы 
Зноў маладой вяртаюся ў свой дом. 
1963 

ЗЯМЛЯ 
 
Дарога полем, вузкая, 
Сярод пяску і траў. 
I рэкі, дзе над русламі 
Народ наш асядаў. 
I гоні пладавітыя, 
Адвечных пушчаў след. 
Там, недзе пад блакітам, 
Другі адкрыўся свет. 
Мільёны міль паветраных, 
Ніякага жылля. 
Адтуль такой маленькаю 
Здаешся ты, Зямля... 
Дарогай найшырэйшаю, 
Што вокам не абняць, 
Лятаюць найсмялейшыя, 
Каб думы зор пазнаць. 
Лятаюць недасягнена, 
Высоты ўмеюць браць, 
Каб зноў губамі прагнымі 
Прыпасці, цалаваць. 
I за пачыны смелыя, 
За мілі высаты 
Узяць з рук кветкі белыя, 
Што ўзгадавала ты! 
Далоні сціснуць братнія, 
На ногі моцна стаць, 
I лаўры, ў небе зжатыя, 
Табе, Зямля, аддаць. 
1963 



* * * 
 
Сутонне шаўковую нітку прадзе. 
Ўспаміны — паэтаў багацце. 
Здаецца, як добры, спрыяючы дух 
блукае па нашай хаце. 
 
Зімовы, вячэрні, як марыва, час. 
Маўчанне прыходзіць у госці. 
Найлепшая з моваў вось тая якраз, 
калі духам пачуеш кагосьці. 
 
Голаў, бы яблыню, схіліш далоў, 
на руку паложыш сэрца, 
і нітка, сугучная нітка без слоў 
аб долі Айчыны прадзецца. 
 
Думы за думамі кружаць ўздагон, 
абыякавасць рвуць спакою. 
Застогаеш — і сэрца маё, як звон, 
разгамоніцца разам з табою. 
1963 

* * * 
 
Сягоння сонца ткала дываны: 
На шэрых стрэхах залатыя ніці. 
Яны былі прыгожыя, як сны, 
Якім ў жыцці ніколі нельга збыцца.. 
 
А вецер пражу сонечную рваў, 
На крылах паразносіў па кусочку, 
Нагія голлі бляскам аснаваў, 
Навіў на плот празорныя маточкі. 
 
Я ціха выйшла пражу пазбіраць, 
Звіла ў клубкі яе з зямлі адталай 
I захацела зноў палотны ткаць, 
Якіх ў жыцці яшчэ я недаткала... 
1964 



* * *  
 
Вецер да нёмнавай сіні прыпаў, 
вод люстра у дробязі крышыць, 
спакойныя хвалі разгойдаў, узняў 
і ціха калыша, калыша. 
 
Смела пасталі на бераг дубы, 
шуміць і сасна, і алыпыннік, 
быццам купаюць густыя чубы 
ў разгойданай нёманскай сіні. 
 
З сецямі дружна ідуць рыбакі, 
шуміць ім насустрач дуброва... 
I вучацца хлопцы ад дрэваў стрункіх 
не гнуць пад вятрамі галоваў. 
1964 

* * * 
 

Звычайны дзень, шляхі і раздарожжы, 
і мэты ўзлёт за ценем простых слоў, 
і падае маленькі, дробны дожджык, 
як жменя слёз па тых, хто адышоў... 
 

Ты ўсё маўчыш, ўсё думкамі наперад. 
Лепш агляніся: ніва, як абрус, 
і шлях стрункі, і хочацца мне верыць, 
што йшоў сюдою ён якраз, Кастусь. 
Хвала таму, хто вылецеў на волю, 
хвала таму, хто праўду ў сэрцы нёс, 
хвала таму, хто з пекла, з мукаў, з бою 
у цёмных сілаў вырываў наш лёс... 
 

Ты кажаш мне — нічога я не маю, 
глянь, той жа вецер, што як бард пяе, 
ён мой ўвесь боль, 
ўсе казкі майго краю, 
і дрэваў шум і васількі мае. 
Мой пушчаў цень, сляды зуброў, аленяў, 
магільнікі зняволеных дзядоў, 
і мова — скарб наш, дарагі, нятленны, 
і мой змагар, што вось сюдою йшоў. 
 

О юны ўздым, зямлі пакутнай сілы! 
О шчодры дар духовых светлых век! 
І словы падалі ў дзірван і каласілі, 
і змагары выходзілі з-пад стрэх. 
Які быў смелы, родны чалавеча, 
адкінуўшы шляхоцкі свой жупан, 
ён світку шэрую, як мы, злажыў на плечы, 
каб боль прыкрыць народных нашых ран. 
1964 



* * * 
 
На магілах не сеюць пшаніцы, 
з чужой крыўды не вырасце доля. 
Хто не здольны прад здзекам спыніцца 
панаваць той не будзе ніколі. 
1964 

СКАРЫНА 
 
Над Падуяй неба такое наўкруг, 
як сны мастакоў Адраджэння. 
Падуя — горад вялікіх навук, 
славутых надзей і імкненняў. 
 
Заціхлі званы, адбылася імша, 
йзноў спевы гучаць на лаціне. 
Дыплом уручаюць: ён сын Лукаша, 
палачанін, Францішак Скарына... 
 
Даўно ўжо пакінуў свой меч, і свой лук, 
і Полацк, лясамі акружаны, 
выйшаў насустрач свабодных навук, 
па-свойму сільны і мужны. 
 
Ужо доктар навукі пад сілу яму. 
З Падуі слаўнай, з чужыны, 
вязе Беларусі, народу свайму 
жыццё сваё, знанні і імя. 
 
Не князь і не шляхціц, без дворні і слуг, 
праз пушчы, мядзвежыя тропы 
вяртаецца доктар медычных навук, 
першы доктар на ўсходзе Еўропы. 
 
Гандлюе, квітнее наш край малады, 
багаты і хлебам і рыбай: 
будуюцца замкі, ўстаюць гарады, 
вырастаюць у пушчах сялібы. 
 
Толькі навукі, паны над зямлёй, 
мовяць мовамі розных чужынаў. 



I першую кнігу на мове сваёй 
друкуе нашчадкам Скарына. 
 
I роднае слова гучыць сярод цьмы 
чужынскай, як праўда трывожная: 
«Не, не для долі жывёльнае мы, 
а к доблесці, к праўдзе народжаны». 
 
Простым людзям ён піша, субраццям сваім 
дарагія, разумныя словы. 
Апавяшчае ўрачыста усім: 
«Бог пусціў мяне ў свет з гэтай мовай». 
 
Можа словы былі, як загад, 
гэту мову пакутныя ўнукі 
захавалі пад стрэхамі хат 
для святла, для дабра, для навукі. 
 
Мудрасць здолее ў цемры свяціць. 
Загад продкаў у сэрцах не згіне! 
Будзем думаць, вучыцца, тварыць 
так, як ты, 
ў сваёй мове, 
Скарына. 
1965 

* * * 
 

Дануце Бічэль 
 
Добры дзень, дарагая, харошая, 
маладзенькі праменьчыку наш, 
заварожана разам з Каложаю, 
ганаровая Нёмнава страж. 
 
Ноччу цьмянаю зоранька светлая 
тым, хто ў цемры, ў бяспуцці,— маяк, 
беларуская, тысячалетняя, 
ў кожнай песні, бы Нёман, свая. 
 
Ві з праменняў сваю недавітую — 
з хвойным пахам жывучай смалы — 
залатую, пасажную нітачку 
на падарак каханай зямлі. 
 
Кіне месяц у Нёман па зорачцы, 
потым выбежыць сам на папас. 
Хай прадзецца табе, няхай творыцца — 
яшчэ скрыні не поўныя ў нас... 
1965 



ЗАБЛУДЗІЦЬ БЫ... 
 
Польны вецер шлях блытае, 
губіць аганёк, 
сее-сее, падсявае 
зоркамі сняжок. 
 
Рвецца конік, вецер гоніць 
аганёк сустрэць. 
Добра гэтак на сутонні 
з ветрамі ляцець. 
 
Ну, заблудзім, дык заблудзім. 
Гэта навакол 
нашы сёлы, нашы людзі, 
ўсюды хлеб і соль. 
 
Край наш любы, чалавечны, 
хоць ні брат, ні сват, 
ў гэты цёмны, снежны вечар 
кожны госцю рад. 
 
Гаманяць яшчэ па хатах, 
дзеці йдуць са школ, 
маці варыць, а дзяўчаты 
накрываюць стол. 
 
Вось дамы свае, глядзім мы, 
аганькі святла. 
Ах, як жаль, што не зблудзілі 
недзе да сяла. 
1965 

* * * 
 
Ліпень пчоламі гудзе соладка, 
напінае вясёлкавы лук, 
пакацілася сабе сонейка 
на зялёны квяцісты луг. 
 
Выйшаў з бабкаю хлопчык русенькі 
гэта сонейка сустракаць: 
«Не расказвай мне больш, бабусенька, 
казкі страшнае пра ваўка. 
 
Ваўкі душаць харошых зайчыкаў, 
дзе ваўкі — заўсягды бяда; 
мне шкада так Чырвонай Шапачкі, 
і бабулькі старой шкада. 
 
Я сабачку куплю кудлатага 
і машыну з такім гудком. 
Калі вырасту, быццам тата мой,— 
пастраляю усіх ваўкоў». 
 
«А баюся, табе яны трапяцца. 
Ўсё ж мужай, мілы ўнук, расці. 
Столькі плача Чырвоных Шапачак, 
столькі бродзіць ваўкоў у жыцці». 



АКВАРЭЛЬ 
 
Сонца болей золата не плавіць, 
Коціцца па небе, бы клубок, 
Стрыжаную галаву атаваў 
Подых рэчкі дымам завалок... 
1966 

ЧАС 
 
Час, як конь, ляціць, мігціць падковамі, 
Крэша з долі-крэменю агні. 
Час, вярні мне скрыпачку ліповую, 
Мае песні сумныя вярні. 
1966 



* * * 
 
Іншы бохан ляжыць пад абрусам, 
на сцяне цікавейшы абраз, 
толькі роднае мовы на вуснах 
не крануў ўсё мяняючы час. 
 
Час усё непатрэбнае крышыць, 
дарагога ж нішто не кране. 
Свеціць золата на папялішчах, 
бо яно не згарае ў агне. 
 
Яна свеціцца мудрасцю, ласкаю, 
партызанскай адвагай пяе 
і з крыніцы свае праславянскае 
непадробным променем б'е. 
 
Мова з крыўдай, са скарбамі ўласнымі, 
што пранесла праз жудасны век, 
і сівая, і, разам, сучасная, 
як харошы, жывы чалавек. 
 
Новы час непатрэбнае крышыць. 
Наша ж мова, як вечнасці ніць, 
з праславянскіх крыніц і узвышшаў 
красаваць будзе з намі і жыць. 
1965 

ЗІМА 
 

Мінулі дні асенняй, бурай слякаці, 
падмёрзлы грунт завалакло сняжком. 
Такая рань, што хочацца расплакацца 
насустрач сонцу й лёгкім аблаком. 
 

Уквеціў шэрань голлі непакрытыя, 
за ночку стрэхі снегам падбяліў, 
як быццам нечасаную, нямытую, 
сялібу нашу нехта палюбіў. 
 

Я ў цёплай хусце выбегла на ганачак, 
на вуснах смех, такі нячасты госць. 
Бязмэтна неяк выглядаю саначак, 
якімі адзвінела маладосць. 
 

А тая даль паўзе-гудзе машынамі, 
праезжым экскаватарам раве, 
і гасне маладосць мая шыпшынная, 
як светлы дзень ў вячэрняй сіняве. 
 

Што ж, маладосць усім здаецца казачнай. 
Вось і мая: у полі ля сяла 
праехала пад звоначкі на саначках, 
па росных межах басанож прайшла. 
 

Ляцець бы так санямі параконнымі 
ля сонных хатаў, ля дарожных вех, 
каб даль звінела вокал галагонамі, 
а з-пад капытаў разлятаўся снег. 
 

Сялянскі нораў, кроў мая мужыцкая, 
да коней сэрцам цягне, да сяла. 
Жыву даўно забытымі прывычкамі... 
Што ж, маладосць сярод палёў прайшла. 
1965 



ЗУБРЫ 
 
Непрьігожыя, барадатыя, 
з нетраў пушчы ідуць зубры, 
на плячах — вехі-грывы кудлатыя 
і цяжкія нясуць гарбы. 
 
То палягуць, то зноў паднімуцца, 
растрывожыўшы трэскам глуш, 
ногі моцныя аж пружыняцца 
пад цяжарам магутных туш. 
 
Сваёй пушчаю крочаць, стройныя, 
цёмна-бурыя, як дымы, 
неабласканыя, неасвоеныя, 
першабытныя так, як мы. 
 
Без хлусні, без лісінага нораву, 
ў цеснай дружбе — свая сям'я, 
вытрывалыя, непакорныя,— 
да такіх належыць зямля! 
 
Ўсе прыходзілі, ўсе іх нішчылі,-- 
ад чужынца дабра не пачуць, 
а яны грамадой недалічанай 
странянуцца і зноў жывуць. 
 
Адна пушча-зямля нам маткаю, 
мора жытняе без граніц, 
мы адною жывём чалядкаю, 
з адных сілу бяром крыніц. 
 
Усё гляджу на сям'ю зубрыную. 
З вадапою ў гушчар брыдуць. 

I здаецца, цяжкай хвілінаю 
будзем жыць, бо яны жывуць. 
 
Калі пушча цвіце пралескамі, 
плешча сонца вясной з гары,— 
беларускія, белавежскія, 
з новай сілай равуць зубры. 
1965 



БУСЛЫ 
 
Да зямлі беларускай, 
да каханай зямлі 
зноў' вяртаюцца гусі, 
зноў вяртаюцца буслы 
ды лятуць жураўлі. 
 
Закружылі над Зельвай, 
паляцелі дамоў. 
На гняздо сваё села 
пара чорная з белым 
даўганогіх буслоў. 
 
I ляскочуць ад рання, 
і будуюць, як мы, 
цэлы дзень ад світання 
ўсё ўдваіх да змяркання 
свае гнёзды-дамы. 
 
На высокай таполі 
бусел кладку кладзе, 
толькі б бліжай да сёлаў, 
да працоўнае долі 
простых нашых людзей. 
 
I хоць зноў ім на зіму 
ў чужы край адлятаць, 
як жа гэту Радзіму, 
хлебароднае дзіва,— 
як яе не кахаць. 
1966 

ЗЯЛЁНЫ БАЛЬ 
 
У зялёным лесе 
птушыны 

свіст, 
бярозы з ветрам 
танцуюць «твіст». 
 
Кожным лісточкам, 
кожнай галінкай 
скачуць ў такт рытму, 
быццам дзяўчынкі 

вясной. 
 
Побач яліна 
у крыналіне, 
ў росным блакіце, 
на аксаміце 
золата шышак 

звініць. 
 
Столькі караляў — 
хлопцы б кахалі!— 
ў любай дзяўчынкі, 
сумнай рабінкі. 
Роскашшу гэтай 
вабіць паэтаў. 

Пашто? 
 
Стройны, ў медалях — 
жолудзях — дуб 
з рыжан сасонкан 
прымае шлюб 

быццам. 



Будзе ўсё побач, 
будзе ёй верны, 
пакуль не дзвэнкне 
ў комель сякера 

зімой. 
 

Тады ўпадзе ўніз 
на зары 
вясняны рыцар 
у зброі з кары 
да ног 

сасонкі. 
 

Вецер зрывае лісце, 
мяце. 
Дзікая ружа 
дзіка цвіце, 
прагне кахання, 
быць хоча ўпары, 
вабіць дубочка 
ружовымі чарамі. 
Дарма. 
Будзе сама 
цвісці. 
 
Стукат і кукат 
і звонкі свіст, 
з ветрам бярозы 
танцуюць «твіст», 
рэхам «лявоніх» 
рагоча даль, 
ў лесе зялёным 
зялёны баль 
сёння. 
1966 

* * * 
 
Такая цішыня, што лісце не шапоча, 
не гнуцца травы посцілкай зялёнай, 
пагодны дзень паволі плюшчыць вочы, 
да сну здымае светлую карону, 
на небасхіл кладзе. 
 
Маўчаць палі, лясы, гаі заціхлі, 
нясе рака чароты ў задуменні, 
паўзе туман з дарогі, пахнуць ліпы, 
і мякка воч малюе вокал цені 
ля соввых дрэў. 
 
У галаве ад паху як ад чаду, 
чутно, здаецца, у ціпшні бязмернай, 
як славяць продкі маладую Ладу 
ды шлюць Ярыле песні ў час вячэрні 
на мове роднай... 
Верасень, 1966 



МАЦІ 
 
Ты пагладзь мяне, мая матуля, 
ласкава, ціхенька, хоць у сне, 
як тады, калі пяяла люлі 
у дзяцінства казачнай вясне. 
 
Ды рукою, шорсткаю ад працы, 
ўсе удары залячы жыцця. 
Хоць віскі даўно ўжо серабрацца, 
дай адчуць, што я яшчэ дзіця, 
 
што, як колісь, на галоўцы русай 
пальцы рук праменнямі ляглі, 
акажыся зноў па-беларуску, 
мовай роднаю загавары. 
 
Завязі ізноў мяне у школу, 
прытулі да сэрца, як калісь... 
Парай коней на акутых колах 
будзем доўга ехаць ў Ваўкавыск. 
 
Знаеш, мама, ў школе ўсё па-польску 
каб прымелі — душу узялі б. 
Гавары мне мовай родных вёсак, 
сонечнай, пакрыўджанай зямлі. 
 
Кажаш, вырасла танкляваю вярбою, 
азарыла юнасцю наш дом... 
Забяры мяне назад з сабою, 
мне так добра, калі мы разбм... 
 
Годзе, годзе, мама дарагая, 
рук не трэба нада мной ламаць. 

Я ж адно ў жыцці маім кахаю, 
чаго нельга на зямлі кахаць. 
 
Ты сама ўліла мне гэту сілу 
горкіх крыўдаў, што не ўбачыў бог, 
і сама такою нарадзіла — 
з прагай волі ў маладых грудзёх. 
 
Птушак шнур запознены, асенні 
праляцеў і скрыўся ў тумане. 
Калі б знала, для якіх цярпенняў 
нарадзіла, маці, ты мяне. 
 
Пакладзі на голаў мне далоні, 
запляці апошні раз касу, 
я цябе такою, як сягоння, 
праз жыццё, як святасць, пранясу. 
1966 



* * * 
 

Маці мая сялянская, 
маці мая славянская, 
ветлівая, гасцінная, 
ў крыўдзе чужой 
непавінная. 
Ураджайная і зялёная, 
хлебам слаўная ад вякоў, 
неспакойная, неўгамонная 
ды бунтарская ў жылах кроў. 
 

Гаспадарыла 
ды батрачыла — 
намагалася за дваіх. 
Не хачу я чужое 
мачыхі 
аглядаць 
на слядах тваіх! 
Ты мой боль круты, 
ты мой шлях святы, 
сцежка верная ў цішыне. 
Усё мне дорага, 
што прыдбала ты 
працай, сілаю 
для мяне. 
 

Ты — як праўда праўд, 
ўсюды свой і брат, 
мовы роднае 
звонкі дар. 
Ты мой шлях круты, 
ты мой боль святы, 
Беларусь мая, 
мой алтар. 
1966 

* * * 
 
Кажуць, што праўды няма на свеце, 
дружба людская — словы на вецер, 
вернасць і сталасць — як лёгкі дым, 
пышуцца словам да першай бяды. 
 
З кім бы бяды не дзяліў папалам,— 
ў горы, ў нягодзе апынішся сам, 
певень і тройчы не пракрычыць — 
кінуць самотнай цябе уначы. 
 
Як добра, што сонца не гасне ўгары, 
і ветры гамоняць са мной, як сябры, 
і дождж аблівае, змывае слязьмі 
памяць аб тых, каго звалі людзьмі. 
1966 



МАЯ МОВА 
 
У добры час, на улонні вясковым, 
дзе вадзіца крынічная б'е, 
навучыўся я матчынаЁ мове 
і задуманых песняў яе. 
 
Многа ёсць недасягнутых скарбаў, 
яшчэ болей прываблівых мар. 
Я яе ні за што не аддаў бы, 
бо яна найвялікшы мой скарб! 
 
Яна гойдае спевам калыску, 
літасціва шчабеча ў бядзе, 
на ёй песні складаюць вятрыскі 
ў неспакойны, разбуджаны дзень. 
 
Мая мова не знае змярканняў 
ад маленства да старасці лет, 
буду песціць яе, як каханне, 
разглядаць, як чароўны букет. 
 
Можа мовы чужой навучуся, 
каб суседзяў гасцінна вітаць, 
але толькі на ёй, беларускай, 
буду людзям аб долі пяяць. 
 
Мая мова, як шчасце на вуснах, 
хвалявання гарачы прыбой, 
можа быць, на чужой засмяюся, 
ўсё ж заплачу з тугі на сваёй. 
1966 

* * * 
 
Не бярозаю і не калінаю 
з салаўямі на досвітку млець, 
ані вечна зялёнай ялінаю 
ў снегапады і ў спёку шумець. 
 
Не лябёдкай, не скрыпкай ліповаю — 
я хачу, як апошні наш зубр, 
сільнай быць, гартаванай, суроваю, 
так цвярдой, бы пушчанскі наш дуб. 
 
Хачу ўстояць — каронаю ў просіні, 
а карэннем ад сэрца зямлі,— 
ад нямілых, ліхіх, ад няпрошаных 
сваім голлем яе затуліць. 
 
I пяяць ёй ліствою, галінамі, 
кожным нервам карэнняў кахаць. 
Яе лёс, яе шчасце праўдзівае 
на дубовыя плечы узняць. 
 
Старажыць, засланяць, безбаронную, 
ад чужацкіх разгулаў спыняць 
і удар, ў яе сэрца скірованы, 
трапяткім сваім сэрцам прыняць. 
1966 



МОЛАДЗІ 
 

Дзень мой гасне, жыццё на змярканні 
адплывае, як хвалі ракі. 
Добры дзень, маладыя зяльвяне, 
дарагін мае землякі. 
 

Раніцой выбягаеце з вулак, 
бы внсёлы, жывы ручаёк, 
спяшыце, быццам пчолы у вулей, 
на няўмольны, працоўны званок. 
 

Са слядамі марозу на шчочках, 
з сумкай, поўнаю кніг і сшыткоў. 
Вапш крыху заспаныя вочы 
мяне часта вітаюць без слоў. 
 

Дзень за днём я душою вас мераю. 
Часам радасць, а часам сумнеў. 
I глядзіш, з малай вусені шэрае 
матылёк аж пад сонца ўзляцеў. 
 

А да сонца дарога адчынена, 
толькі крыллі расправіць шырэй. 
Захацець — і ўсё стала магчымае 
для харошых, працоўных людзей. 
 

Няхай ваша вяснянае «сёння» 
стане стартам да новых змагань, 
да навукі, да працы, да знанняў, 
да высот, да жыцця без заган. 
 

Моладзь — гэта надзея, світанне, 
каласы нашы і васількі. 
Ў добры ж час, маладыя зяльвяне, 
дарагія мае землякі! 
1966 

* * * 
 
Час пазрывае галіны з камля, 
камень ад гадоў струхлее. 
Жыць толькі будзе па нас зямля, 
якая штогод маладзее. 
 
Хочаш не хочаш — ты жменька яе, 
цяжка на гэта згадзіцца, 
што рана ці позна яна нас спаўе, 
прытуліць, каб не разлучыцца. 
 
Так зроблена мала мною ў жыцці, 
гляджу — і ужо вечарэе. 
Дай мне, зямля, яшчэ раз прарасці 
над Нёмнам тваёю надзеяй. 
1966 



ГУДЗЕВІЧЫ 
 
Плодам цвет становіцца увосень, 
хлебам — колас буйны на мяжы, 
боль — жыццёвай заваддзю адносіць, 
толькі памяць застаецца жыць. 
 
Калі вецер зашапоча лісцем, 
раскалыша неўгамонны лес,— 
памяць валачэ мяне ў дзяцінства, 
ў дзедаў кут, у гудзевіцкі бэз. 
 
Цвіў той бэз, як цуд, на ўсіх дарогах, 
апіраўся на амшэлы брук, , 
воблакам суквецця ля парогаў 
нахіляўся да дзіцячых рук. 
 
Усюды папялішчы і руіны 
і з каменняў голыя муры, 
толькі неба ў лужах каляінаў, 
залаты сярпочак угары. 
 
Бой заціх, кругом пустое поле, 
дзевяць вёснаў на маім вяку, 
я вучуся ў гудзевіцкай школе, 
лётаю па бэзавым вянку. 
 
Сівы дзед мой, пан з сям'і мужыцкай, 
гэтак дзіўна ўнучку гадаваў, 
сыпаў шчодра у прыполік дзічкі, 
залатоўку на сшыткі даваў. 
 
А зімою браў к сабе на санкі, 
затуляў з каленцамі ў кажух, 

да бацькоў мы гналіся маланкай, 
аж званочак хахатаў наўкруг. 
 
А у школе? У школе ўсё па-польску. 
Не «адзін», а «едэн», «пенць» — не «пяць», 
«буль» — не «боль» і «бэндзе весь» — 

не «вёска», — 
вучыць пані дзетак размаўляць. 
 
Мы пяём, адказваем, чытаем, 
а калі выходзім на парог — 
гаманіць Радзіма дарагая, 
роднай мовай плешчацца ў грудзёх. 
 
I на ёй, адзінай, 

звоняць росы, 
зоры палымяныя ўначы, 
на зары разбуджаныя кросны, 
дзеўчына, па воду бегучы. 
 
Маладзіцы ткуць ляны, бывала, 
песні вечарынамі пяюць... 
Нават ноч пад дрэвамі сціхала, 
толькі б песні гэтыя пачуць. 
 
Валаконцы у дзіцячай жмені, 
ляскатанне церніц-сакатух, 
верацёнаў танец летуценны, 
на кудзелі залацісты пух. 
 
Маладая пралляў задумённасць, 
досвіткамі казкі без канца, 
белая, зімовая чароўнасць, 
ў пост вялікі хвосцік селядца. 



Усё гэта завалакло гадамі, 
я сягоння ў сваім краі — госць. 
Варушу вось цяжкі, шэры камень, 
што маю прыціснуў маладосць. 
 
Ціхі боль, якому не уняцца, 
незнарок разбуджаны ўспамін 
пра мазольныя далоні ў працы, 
пад сярмягай — людскасць і цяплынь. 
 
Гудзевічы, род мой незабыты, 
беларуская мая сям'я. 
Дождж змывае з надмагільнай пліты 
дарагое дзедава імя... 
1966 

ЗЛА НЯМА 
 
Ў прыродзе зла няма, 
усё умоўнае. 
Спыніўся бой — адразу боль заціх 
і роў цвіце! 
Прырода ж не дароўвае. 
Прырода проста родзіць за дваіх... 
 
Няма калі ёй бесканечна хмарыцца, 
зялёных рук няма калі ламаць,— 
вось толькі што 
халаднаватай раніцай 
раса пасыплецца на сенажаць... 
 
Асушыць ветрыкам, усцішыць працаю, 
абмые ліўнямі сляды пакут, 
трэба расці-цвісці, трэба змагацца ёй, 
на ранах, попеле тварыці цуд. 
 
Яна не мсцівая, злопамінальная, 
яна красуецца, яна жыве, 
таму прырода мо і незнішчальная, 
хавае шрамы ўсе ў буйной траве... 
 
Людскому сэрцу так сказаць бы горача: 
«Змый роснай раніцай ўспамін крыві, 
змый хваляй Нёмнавай 
пакуты горычы 
і, як зямля твая, 
твары, 
жыві!!!» 
1966 



КУФАР 
 
Паэма 
 
Быў час ў маім краю 
сягоння туманны, 
аднесены хваляй, 
час прадзены, тканы. 
 
Працоўныя рукі 
каханай матулі 
усіх накармілі, 
усіх апранулі. 
 
Ад лёну зярняці 
да белых палотнаў 
паслала, спрала, 
паткала ахвотна. 
 
Не проста, не роўна, 
а ўсё пераборам, 
пад колер краіны 
цудоўным узорам. 
 
О сэрца матулі, 
жывая крыніца, 
дазволь мне сягоння 
ля куфра спыніцца. 
 
Над працай тваёй 
у паклоне сагнуцца, 
ўспамінам мазольнай 
рукі дакрануцца. 
 

За тое, што нас ты 
вякі апранала, 
за тое, што лёгка 
табе не бывала. 
 
* 
 
Шырокі, высокі, акованы куфар, 
малёваны вокал, з клямкаю са сталі, 
не стыдна б такому і на панскі хутар. 
Куфар незамкнёны, бо у нас не кралі. 
Загарнула бабка посцілку удвое 
і нядужай века падняла рукою. 
У пахучым куфры важна ўсё ляжала, 
што сама бабуля працай рук прыдбала. 
Быццам водар з поля пранясло ля хаты, 
так запахла лугам, чабаром і мятай. 
 
* 
 
Ах, ляны, ляны, залатыя сны, 
белы кужаль — цвет вішнёвы 
на грудзях вясны. 
Ля маёй мяжы век бы ім цвісці: 
поўны куфар тканай белі — 
замуж можна йсці. 
Сінія ляны, зіхацяць яны. 
У бурны Нёман на світанні 
выплылі чаўны. 
Наперадзе той, каго Пётрам зваць. 
Мне бы сёння на красёнках 
сонейка снаваць... 
 
 



Адцвілі ляны. 
Восень, туманы... 

Буду церці кволы лён мой, 
прасці да вясны. 
Буду віць, снаваць, досвіткамі ткаць, 
вечарамі прыйдзе Пётра 
песняй памагаць. 
 
* 
 
Палатна сувоі белыя, льняныя, 
стаяць, быццам сваі цёсаныя тыя, 
спрадзеныя тонка, вытканыя туга, 
выбеліў іх травень сонейкам і лугам. 
Вечарамі колькі тцэба было прасці, 
колькі ткаць, бяліці, пакуль ў куфар скласці. 
 
* 
 
Бела навокал, аж вочы баляць, 
вішні лунаюць ля плота, 
белы ўвесь сад, беляхціць сенажаць — 
то сонейка беліць палотны. 
 
Белыя косы, бялявы хлапец 
каля дзяўчат завіхнуўся, 
з песняю выйшлі дзень белы сустрэць 
белыя, белыя, русыя.  
 
* 
 
Сцежкамі у полі ўздоўж дарожных даляў 
вышытыя розна ручнікі ляжалі, 
белыя, даўгія, гэтак ў час мяцелі 

студзень каля хатаў чысты снег пасцеле. 
А на іх рукою вышыты жаночай 
сінія валошкі з макамі ў вяночак, 
галубок і пеўнік, ягады каліны, 
нагаткі, рамонкі, гожыя юргіні. 
Па канцах карункі тонкім павуціннем 
альбо пераплётам фрэндзлі зіхацелі. 
У покуці павесіць, на абраз у хату, 
альбо перакінуць цераз плечы свату 
ручніка такога не ўстыдно дзяўчыне, 
знача з працавітых, калі поўна скрыня, 
няхай паглядаюць і сваты і госці, 
колькі вышыванай, любай прыгажосці. 
 
* 
 
Пальцам няцяжка нітачку віць, 
долю з праменных валокнаў, 
нітачка ўецца, песня ляціць, 
зоры калыша звонку. 
Дзеўцы няцяжка кросенцы ткаць, 
ўзор вышываці не сумна, 
па ніцях, па струнах чаўночкі мігцяць, 
за імі снуюцца думы... 
 
* 
 
Белыя кашулі, рукавы ў заборы, 
пазуха скрозь-наскразь вышыта узорам 
чорным і чырвоным, ў васілёчкі — сінім, 
роўненька пры боку зложаныя ў скрыні. 
Некалькі настольніц з найтанчэйшай пражы, 
а у кожнай колер і узор інакшы! 
Вось бліскучы, ў восем нічальніц, шырокі 



і другі, ў чатыры, з фрэндзлямі навркал, 
той з льняной карункай, мяккі, бы шаўковы, 
той утком суровым на другой аснове... 
Вось, здаецца б, выняў, на сталы паслаў бы 
і гасцей жаданых пасадзіў на лавы, 
пірагі паставіў, частаваў бы мёдам, 
ганарыўся працай і харошым родам. 
 
* 
 
Дываноў жа столькі, 
ўсе па лёне воўнай. 
Глянеш, як на ніве: 
зелена, чароўна. 
 
Тканыя ў гурочкі 
ў нічальніц чатыры 
васількамі тымі 
па аснове шэрай. 
 
То узорам чорным 
па утку зялёным, 
то па белым — сінім, 
бы расой замглёным, 
 
то ў вянкі, ў алені 
нейк перабірана, 
быццам не рукамі, 
а мапшнай ткана. 
 
То з адное воўны 
дываны на сані. 
Ярыя, як вішні, 
кутасы звісаюць. 

* 
 
Дываны — луг квяцісты ў руках, 
мары дзіўныя, ўтканыя ў ніці, 
каляровы дзявочы пасаг, 
промень шчасця з жыццёвай крыніцай. 
 
Кветак спеў, чорнай долі на злосць, 
кліч тугі апяяны узорам. 
Дываны — маладосць, прыгажосць, 
гоман сэрца жывы і задорны. 
 
Калі ходзе дзяўчына, як мак, 
калі хата цвіце дыванамі, 
не мяняўся б ніводзін юнак, 
сваёЁ доляю нават з панамі! 
 
* 
 
А хустак, як макаў! 
Розных шаляновак 
з дзён яшчэ дзявочых, 
сініх і бурдовых. 
 
Цёмныя — у цэркву, 
калі пост надыдзе. 
Ясныя, як сонца,— 
тыя на вялікдзень. 
 
У кветкі, юргіні, 
каласы і зелень. 
Тыя — Ёсці ў гасціну, 
тыя — на нядзелю. 
 



Ясны шоўк — на свята, 
а паркаль — на будзень. 
Ёсць у чым бабусі 
паказацца ў людзі. 
 
* 
 
Кветка у полі — галоўка жанчыны, 
сонца ў вачах, а сама сцебялёк, 
хустку на косы вясёлкай накіне, 
каб макам ці ружаю ззяла здадзк. 
Чыстую, светлую альбо узорную, . 
часам чырвоную — ў радасны дзень, 
часам ўдавіную, сумную, чорную: 
без хусткі ў людзі дзяўчына не йдзе. 
Гнуцца на сцежкі сцяблінкі чароўныя, 
кветкі на косах залётна нясуць. 
Сёстры бярозаў, танклявыя, стройныя, 
краем сваім беларускі ідуць. 
 
* 
 
Яшчэ адна хустка, цёплая, цяжкая, 
баба яе велькаЁ хустаЁ называе. 
Ёю ў непагоду добра атуліцца, 
старым у дарозе і для маладзіцаў. 
 
Мяккаю, шырокай, 
зложанай удвое, 
ахінуць ля сэрца 
дзіцянё малое. 
Вось ляжаць ля хустаў, 
скручаныя роўна, 
горкі саматканых 

паяскоў цудоўных. 
Ў ёлачку, у «пчолку», 
вузенькіх, шырокіх, 
каляровых, розных — 
не палічыш вокам! 
 
Паясочак сіні — недзе ад матулі, 
а чырвоны, яры — мужу да кашулі, 
а вось гэты — гожы, доўгі, з кутасамі, 
падпяразваў святам бабін брат часамі. 
 
Загудзелі дуды, гуслі заігралі, 
брат скакаў, а з ветрам кутасы ляталі... 
I слязу змахнула рукавом бабуся, 
бо адзіны брат той з вайны не вярнуўся. 
 
А шырокі пояс, зложаны ў дзве столкі, 
падпяразваў колісь дзед бабулін толькі. 
Зіхацеў на свіце, шырынёй бы ў пана, 
толькі што не слуцкі, а удома тканы. 
 
Хутчэй, чым прыняці той абычай панскі, 
спадабала шляхта паясок сялянскі, 
не са слуцкіх — родны паясок зрадзіўся, 
а насіці пояс пан ў сялян вучыўся. 
 
* 
 
Йзноў хусткі, палотны, 
ручнікоў ці мала, 
ўсё гэта дарылі 
бабусі, бывала. 
Гэтакі абычай й сёння не загінуў: 
без гасцінца людзі не йдуць у гасціну. 



Ці то маладога ў войска прызываюць, 
ці далёка сына з хаты выпраўляюць. 
Дораць на радзіны і на наваселле, 
дораць на хрысціны, дораць на вяселле 
бацькоў маладога і сястру і брата, 
дораць музыкантаў, шчодра дораць свата. 
Гуляюць вяселле. ІГюць сябры не дарам! 
Дораць ўсе ад сэрца маладую пару. 
Дружна пры гасціне п'юць, пяюць, гавораць, 
выйдуць патанцуюць і ўсё дораць, дораць. 
 

У старэнькай бабкі, як у маладзіцы, 
каптаноў ўсялякіх, блузаў ды спадніцаў. 
Андарак вішнёвы з долам аксамітным, 
андарак матулін, стужкамі расшыты, 
цёмна-маліновы клетачкаю роўнай, 
гарусам патканы, сіненькім па чорным. 
Андарак у паскі, ўпоперак, пярэсты, 
гэткія насілі некалі дубенцы 
і з другіх, суседніх каля Дубна вёсак. 
На яго казалі проста: 

занямонскі. 
 

Каля іх ірдзіцца вышыты сардачак, 
сіні, аксамітны, бабчын не іначай, 
зубчыкі навокал з жоўтай атарочкай, 
вузенькі, прыгожы, як ўспамін дзявочы. 
Цяжкі сувой суконны дзедаві на світку, 
зваляны, патканы ў суканую нітку. 
Гэтакае світкі дажджам не адужаць, 
не прыняці ветру, не прабіці сцюжы. 
На каптан для дзеда вытканы святочны, 
глянеш, возьмеш ў руку — крамнага не схочаш. 
Доўгія губіцы посцілак нясшытых, 
нагавіц суконных пад кажух ці світу. 

* 
 
Хвартушок — гэта белае дзіва, 
найтанчэйшы, з кудзелі лянок, 
гэта гонар ўдалой маладзіцы, 
кветкі — ўзорным вяночкам ля ног. 
 
Можна ім закрыць вочы ад шчасця, 
калі шчокі калінай ірдзяць, 
схаваць слёзы, калі не удасца 
тое шчасце навекі ўтрымаць. 
 
Хвартушок — чарадзейнае хусце — 
гэта стан свой задорна абвіць. 
У бель чаромухі голаў чыюсьці 
ў забыцці на хвартух палажыць. 
 
Хвартухоў у бабкі — розна вышываных, 
белых, ясных, сініх, дарагіх і танных, 
гэтыя — на будзень, тыя — пад кудзелю, 
гэтыя — ў гасціну, тыя — на нядзелю, 
гэты — йсці у цэркву, той — на дзень кірмашны, 
на канве рабінай вышыты, інакшы. 
А вось гэты, ў кветкі, з тоненькае пражы, 
то на смерць бабуся адлажыла важна. 
Гэткая ж кашуля і каптан навюткі, 
андарак сліўковы, хуста і абутак ~- 
ўсё гэта заўчасу зложанае ў скрыні 
і чакае толькі той сумной гадзіны, 
каб у раз апошні, гожа, па-сялянску, 
апрануць бабусю без чужое ласкі. 
Гэтак і для дзеда, гэтакі абычай,— 
ўсё ляжыць, чакае, покуль смерць пакліча. 
А ў малым прыскрынку, што збоку прыбіты, 



акрамя караляў, стужак аксамітных 
ёсць і жменька грошай, на долы, на труны, 
на шчырасць апошняй гасціны хаўтурнай. 
 
* 
 
А дзе пахаваці? 
Бабусіна воля: 
сялянка жыве 
й застаецца на полі. 
 
Здалёк супроць вёскі, 
на горцы нясчанай 
схілілі бярозы 
галіны з пашанай. 
 
Туды на сон вечны 
сышліся сяляне, 
пад крыжам бяспечна 
ляжаць на кургане. 
 
Каменныя пліты 
касцей ім не гнуць, 
іх памяць і славу 
нашчадкі нясуць. 
 
Шчабечуць там птушкі, 
пяюць салаўі, 
там ляжа бабуля, 
як сярод сям'і. 
 
Вясною ў сяле нават 
будзе чуваць, 
як будзе зязюля 

па ёй кукаваць. 
 
Ды з дрэвамі разам 
па ёй на зары 
заплачуць, затужаць 
сумныя вятры... 
 
Сутонне. Ужо мала што 
ў куфры відаць, 
схілілася голаў 

бяссільна.  
 
Не хочацца куфра таго закрываць, 
ўспаміны яго абступілі. 
Зрабілася цёмна і пуста наўкруг, 
прабіліся слёзы на вейкі, 
і цяжка апала са змораных рук 
акована куфрава века. 
1965 



ЗМЕСТ 
 
Ларыса Геніюш 
Тры дарогі 
Дзяды 
Лён 
За прасніцай 
Вячэрняя містэрыя 
Ноч 
Дзяучына 
Краіне 
Навучыла маці 
Дываны 
Бабулька 
Ўжо даволі 
Крыллем віхор 
Маладыя крыллі 
Дзявочае сэрца 
Жнівом 
Мой лён і сны 
Не зязюлька куе 
Маё сэрца 
Толькі вецер 
Калісьці 
Маці 
Нішто так не міла 
Вяселле 
На начлезе 
Песня 
Над празорай крыніцай 
Спатканне 
Беларуска 55 
Н а струнах Вэлтавы 
Раніца 
Нёмне 
Родная мова 
Над рэчкаю 
Не веру 

Думы 
*** Воля — не тое, што рукі развяжуць 
Нехта ноччу 
Залаціста ўсміхаюцца далі 
Сыплецца лісце 
Чужына 
Зімою 
Месца 
Вясна 
Мінулыя дні 
Мой родны кут 
Было свята 
Там толькі 
*** Уздымам сэрц нашых шуміць Белавежа 
Вецер вербаю калыша 
Краю мой 
Хачу бачыць 
Майму сыночку 
На чужыне 
Лятуць гусі 
Сыплюцца слёзы 
Зорка 
Як хмарны дзень 
Вышыла восень 
На іпаўковых лугах 
Пакіпь, пакінь, вецер 
Не суніме 
Братам палонным 
Нейк сумна 
Адна 
Вясна 
Князь Усяслаў Чарадзей 
*** Маю душу ў спакоі пакінь 
Вечар пад Прагаю 
Пасей палоску 
*** Сэрца, зямля мая, ніва ўраджайная 
Скажы 
Бывай 



Думы мае, думы 
Гэй, з-пад рук 
Восень  
Малюе восень  
Хрызантэмы  
Астры  
Танцуе дождж 
На могілках  
Захад  
Не сумуйце 
О краіна...  
Адказ 
Запяі мне песню 
Хата 
Дзед 
*** Блукаю сёння па родным краю 
Бацька мой 
Залатая сонца калясніца 
Старажытная сага 
*** Душа мая — ніт, пераплецены з лёсам... 
Егіпет? Егіпет! 
*** Вымыў дожджык вербам косы над ракою...  
** Неба сягоння цвіло, быццам мак 144 
Ягады  
"Жалейка 
** Едзем ноччу, а снег, як дым  
** Дзень яшчэ дагарэць не паспеў  
** Іду адна, а прада мною — ноч  
Дзявочыя думкі  
** Усю ноч аж да ранка  
** Прыпала сонца прагнымі губамі  
Зямля  
** Сутонне шаўковую нітку прадзе  
** Сягоння сонца ткала дьтваны  
** Вецер да нёмнавай сіні прыпаў 
** Звычайны дзень, шляхі і раздарожжы... 
** На магілах не сеюць пшаніцы  
Скарына  

** Добры дзень, дарагая, харошая... 
Заблудзіць бы  
** Ліпень пчоламі гудзе соладка  
Акварэль  
Час  
** Іншы бохан ляжыць пад абрусам  
Зіма  
Зубры  
Буслы  
Зялёны баль  
** Такая цішыня, што лісце пе шапоча...  
Маці  
** Маці мая сялянская  
** Кажуць, што праўды няма на свеце...  
Мая мова  
** Не бярозаю і не калінаю  
Моладзі  
** Час пазрывае галіны з камля  
Гудзевічы  
Зла няма  
Куфар (паэма) 



Геніюш Л. 
Невадам з Нёмана. Вершы. Мінск, «Беларусь», 
1967. 
208 с. 3250 экз. 75 к. 
«Невадам з Нёмана» — першы паэтычны зборнік таленавітай 
беларускай паэтэсы Ларысы Геніюш, які выходзіць у 
Савецкім Саюзе. Галоўнае ў ім — матывы любові да роднай 
Беларускай зямлі, да яе мужнага народа, да мілай і шчодрай 
прыроды яе. 

